
4-нэ нап.

Къытхуигъэнащ 
и уэрэдхэр

3-нэ нап.

Зэныбжьэгъугъэр 
къафэкIэ ягъэбыдэ

2-нэ нап.

Си  нэгу  щIэкIар  
сыхуейкъым  щIэблэм  

ягъэунэхуну
4-нэ нап.

Лъэпкъ 
IэщIагъэхэр

КъБР-м И ПАРЛАМЕНТЫМРЭ
ПРАВИТЕЛЬСТВЭМРЭ Я ГАЗЕТ

ГАЗЕТА ПАРЛАМЕНТА
И ПРАВИТЕЛЬСТВА КБР

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

I924 ГЪЭ ЛЪАНДЭРЭ КЪЫДОКI

№46 (24.952) 2026 гъэм мэлыжьыхьым (апрелым) и 17, махуэку И уасэр зы тумэнщТхьэмахуэм щэ къыдокI

ЩытыкIэр зэпIэзэрытщ

Лымрэ гъэшымрэ 
яIэщ хэхъуэ

Дагъыстэным хурагъашэ

Ди цIыхухэм сыт щыгъуи
узэхахынущ икIи уакъыгурыIуэнущ

КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэратамкIэ

Ди къуэш республикэхэм

Къэбэрдей-Балъкъэрым и Iэтащхьэ 
КIуэкIуэ Казбек лэжьыгъэ IуэхукIэ хуэзащ 
ЩэхуакIуэхэм я хуитыныгъэхэр хъумэ-
нымрэ цIыхум зэIузэпэщ псэукIэ иIэнымрэ 
я IэнатIэм кIэлъыплъынымкIэ федеральнэ 
къулыкъущIапIэм и управленэу КъБР-м 
щыIэм и унафэщI Пагуэ Жыраслъэн.

 
РЕСПУБЛИКЭМ и Iэтащхьэм щыгъуазэ зи-

щIащ санитар-эпидемиологие щытыкIэм, 
щэхуакIуэхэм я хуитыныгъэхэр хъума хъу-
ным я лъэныкъуэкIэ илъэс кIуам щIыналъэм 
и Iуэху зыIутам. Гулъытэ хэха хуащIащ щIы-
налъэм узыфэ зэрыцIалэхэм зыщемыгъэуб-

гъуным – ар проценти 7,3-кIэ нэхъ мащIэу 
щытащ къапщытэж пIалъэм къриубыдэу. Ар 
яхузэфIэкIащ тэмакъым, бгъэм, тхьэм-
былым егуауэ узыфэхэр, нэгъуэщIхэри зэуа-
лIэхэм я бжыгъэр зэрехам и фIыгъэкIэ.

Зэрыщыту къапщтэмэ, щIыналъэм сани-
тар-эпидемиологие щытыкIэр щы зэ-
пIэзэрытщ. Зэпымыууэ я нэIэ тетщ цIы хухэр 
зэфэн псы къабзэ яIэным, еджакIуэхэр 
ерыс къы пщтыркIэ гъэшхэным, цIыхухэм я 
узыншагъэмрэ гъащIэмкIэ шынагъуэ зы-
пымылъ хьэпшыпхэмрэ ерыскъыпхъэхэмкIэ 
къызэгъэпэщыным, щэхуакIуэхэм я сэбэп 
зыхэлъхэр хъумэным.

Урысей Федерацэм СледствиемкIэ и 
комитетым и лэжьакIуэхэу зи къалэн

зыгъэзащIэу хэкIуэдахэм фэеплъ
яхуэгъэувыным и IуэхукIэ
Къэбэрдей-Балъкъэр

Республикэм и Iэтащхьэм и
Указ

 
Урысей Федерацэм СледствиемкIэ и комитетым и 

лэжьакIуэхэу зи къалэн зыгъэзащIэу хэкIуэдахэм я 
фэеплъыр мыкIуэдыжын щIын мурадкIэ, «Тхыдэ мы-
хьэнэ зиIэ къэхъукъащIэхэр, апхуэдэуи ехъулIэны-
гъэшхуэхэр къэзыхьа цIыхухэу Къэбэрдей-Балъкъэр 
Республикэм и пащхьэм фIыщIэ хэхахэр щызиIэхэм я 
фэеплъыр мыкIуэдыжын щIыным и IуэхукIэ» Къэбэр-
дей-Балъкъэр Республикэм и Закон №94-РЗ-м, 20I2 
гъэм дыгъэгъазэм и 18-м къыдагъэкIам, и 7-нэ ста-
тьям и 1-нэ Iыхьэм тету, унафэ сощI:

1. Урысей Федерацэм СледствиемкIэ и комитетым и 
лэжьакIуэхэу зи къалэн зыгъэзащIэу хэкIуэдахэм я 
фэеплъыр Налшык къалэм, Хэку зауэшхуэм хэкIуэда-
хэм я фэеплъу ХьэтIохъущокъуэм и хадэм итым пэ-
гъунэгъуу, щыгъэувын.

2. Къэбэрдей-Балъкъэр Республикэм и Правите-
льствэм, Налшык къалэ округым и щIыпIэ админи-
страцэр щIыгъуу, зэфIигъэкIын хуейщ мы Указым 
къыщыгъэлъэгъуахэр гъэзэщIэным ехьэлIа Iуэхухэр 
къызэгъэпэщыным, текIуэдэну мылъкур яхуэу тIып-
щыным пыщIа къалэнхэр.

3. Мы Указыр зэрагъэзащIэм кIэлъыплъыныр и пщэ 
илъхьэн Къэбэрдей-Балъкъэр Республикэм и Прави-
тельствэм и УнафэщIым и къуэдзэ Хъубий М. Б.

      Къэбэрдей-Балъкъэр Республикэм и 
      Iэтащхьэ   КIУЭКIУЭ Казбек 
Налшык къалэ 
2026 гъэм мэлыжьыхьым и 13-м 
№37-УГ

ЕхъулIэныгъэхэр къыпокIуэ

АДЫГЕЙ. Адыгейм щыяпэу химиемкIэ 
школакIуэхэм я урысейпсо олимпиадэм 
къы щыхэжаныкIащ Мейкъуапэ щыщ 
еджакIуэ, республикэм щIыуэпсым епха 
щIэныгъэхэмрэ математикэмрэ нэхъ куууэ 
щадж и школым и 9-нэ классым щIэс По-
пандопулэ Максим. ЩIалэр къалэн нэхъ 
гугъу дыдэхэм щыпэлъэщащ, и щIэныгъэр 
зэрылъагэр къыщигъэлъэгъуащ «Сири-
ус» егъэджэныгъэ центрым щекIуэкIа 
кIэух зэIущIэм.

КъинэмыщIауэ, Адыгейм и гупыр биоло-
гиемкIэ школакIуэхэм я урысейпсо олимпи-
адэм и кIэух Iыхьэу Екатеринбург щекIуэкIым 
хэтщ. Къыхэгъэщыпхъэщ АР-м щыщу цIы-
хуих финалым зэрынэсар! 

Мы Iуэхугъуэхэм къагъэлъагъуэ Адыгей 
Республикэм егъэджэныгъэ лъабжьэ лъэщ, 
щIалэгъуалэ зэчиифIэ зэриIэр. Абы папщIэ 
щIыналъэм щолажьэ сабий акъылыфIэхэм 
щадэлажьэ «Полярис-Адыгея» центрыр, 
«Кванториум» щIыналъэ, мобильнэ техно-
паркхэр, щIэныгъэ зэхуэмыдэхэмкIэ центри 
102-рэ, бжыгъэрылъанэ егъэджэныгъэмкIэ 
«IT-куб» центрхэр, дзэ-хэкупсэ гъэсэныгъэм-
кIэ «Авангард» щIыналъэ егъэджэныгъэ-ме-
тодикэ центрыр.

А псом нэмыщI, сабийхэм я щIэныгъэм, 
къэухьым зиужьын папщIэ, иджыри Iуэху-
щIапIэхэр къызэрагъэпэщ. Республикэ уна-
фэщIхэм сабийхэм я зэфIэкIыр къэхутэным-
кIэ, зыхуэIэзэ лъэныкъуэм зегъэужьыным-
кIэ, лъагапIэщIэхэм нэсыфынымкIэ ялъэкI 
къагъанэркъым. АбыкIэ дэIэпыкъуэгъуш-
хуэщ «ЩIалэгъуалэмрэ сабийхэмрэ» лъэпкъ 
проектыр, «Урысей зэкъуэт» политикэ пар-
тым къызэригъэпэщ Iэмалхэр. 

Зрагъэужь

КЪЭРЭШЕЙ-ШЭРДЖЭС. Къэрэшей-
Шэрджэсым Курыт IэщIагъэ щрагъэгъуэт 
и еджапIэхэм щIэс студентхэм папщIэ йо-
кIуэкI «IэнатIэфI зэгъэгъуэтыным и ма-
хуэхэр» зэхыхьэр. Ар хуэгъэпсащ щIалэ-
гъуалэм я IэщIагъэм, Iэзагъэм зегъэу жьы-
ным, я зэфIэкIхэм хэгъэхъуэным. 

ПщIэ зыхуэтщI щIэджыкIакIуэ лъапIэхэ! 2026 гъэм и етIуанэ илъэс ны-
къуэм ди газетыр зыIэрыхьэну  хуейхэм абы щытрадзэну пIалъэр къызэ-
Iуахащ.

Ди ныбжьэгъу пэжу адэкIи фыкъэнэну, дунеймрэ лъэп къымрэ ехьэлIа 
Iуэхугъуэ нэхъыщ хьэхэм анэ дэлъ хубзэмкIэ къыдэкI газет закъуэмкIэ 
зыщывгъэ гъуэзэным къы пыф щэну фыхуеймэ, «Адыгэ псалъэм» мази-
хым и уасэщ:

унэм ныфхуахьынумэ - сом 1130-рэ кIэпIейкIэ 82-рэ;
фэ езым пощтым къыщеIыфхыжынумэ - сом 1032-рэ кIэпIейкIэ 18-рэ.
«Адыгэ псалъэм» щытевдзэ хъунущ КъБР-м пощт зэпыщIэныгъэхэмкIэ 

и  управленэм и IуэхущIапIэ псоми. Ди газетым Iэ тедзэным феу жьэ-
рэкIыну, иужь дыдэ махуэхэм нэвмыгъэсыну фыкъыхудоджэ.

Ди индексыр П 5894.

«Адыгэ псалъэм» Iэ тевдзэ!

ЩIалэгъуалэ центрым илъэситIым 
 къриу  быдэу Iуэхугъуэ 300-м щIигъу щрагъэ-
кIуэкIащ, псори зэхэту цIыху мин 72-рэ 
къызэщIаубыдэу. «Нобэ ди деж щыхьэщIащ 
курыт  Iэ щIагъэ щрагъэгъуэт еджапIэхэм я 
лIы кIуэ хэр. Нэхъыбэу дытепсэлъыхьащ щIа-
л э гъуалэм ехьэлIауэ ди центрым щекIуэкI 
лэжьыгъэм», - жиIащ ЩIалэгъуалэ програм-
мэхэр зэдэдгъэзэщIэнымкIэ IуэхущIапIэм и 
унафэщI Бостанов Руслан. 

Программэм ипкъ иткIэ, еджапIэхэм я сту-
дентхэр щыIащ «Авангард» дзэ-хэкупсэ 
цент рым. Абыхэм хуагъэхьэзырат егъэ джэ-
ныгъэ, IэщIагъэм щыхагъэгъуазэ Iуэхухэр. 
ЩIалэгъуалэм зрагъэщIащ Iэщэр зэры-
зэпкърах-зэрызэпкъралъхьэ щIыкIэхэр, зауэ 
щIыхьым и музейм щыIащ, япэ дэIэпы-
къуныгъэр етыным зыхуагъэсащ, зэ ры-
зыщахъумэ сеткэхэр зэIущэнымкIэ мас тер-
клас схэми хэтащ.

КъищынэмыщIауэ, студентхэм сэлэтхэм 
письмохэр хуатхащ, «ЩIалэгъуалэм - грант 
дэIэпыкъуныгъэ» лекцэм едэIуащ икIи 
акъылыр зыгъэжан джэгукIэм хэтащ.

Гъунапкъэр ирагъэфIакIуэ

АБХЪАЗ. Урысейм транспортымкIэ и ми-
нистерствэм «Транспорт ухуэкIэ куп-
щIафIэ» лъэпкъ проектым ипкъ иткIэ, Ад-
лер кIуэ автомобиль гъуэгур къегъэщIэра-
щIэ. УФ-м транспортымкIэ и министрым и 
къуэдзэ Иванов Валентинрэ Росгранстрой 
ФГКУ-м и унафэщI Безлобенкэ Геннадийрэ 
Краснодар крайм лэжьыгъэр зэрыще-
кIуэкIыр къапщытащ. 

НобэкIэ Адлер гъуэгуращ урысей-абхъаз 
гъунапкъэм автомобилхэр щыблагъэкI 
щIыпIэу иIэр. Къэрал псор къапщтэмэ, ма-
шинэ куэд щызэтрихьэ щIыпIэу щыIэр аращ. 
Бжыгъэхэр щыхьэт тохъуэ а Iуэхур зэ-
гъэзэхуэн зэрыхуейм: 2025 гъэм гъунапкъэм 
зэпрыкIащ цIыху мелуан 12-м щIигъу, авто-
мобиль мелуани 2,7-м нэс. Гъунапкъэр зы-
хуей хуэбгъэзэн папщIэ, къызэрабжамкIэ, 
ухуэныгъэу 57-рэ, автомобиль зэблэкIыпIэу 
28-рэ зэгъэпэщыжын хуейщ. Лэжьыгъэхэр 
зэфIэкIа нэужь, зы жэщ-махуэм - машинэ 
мин 14, цIыху мин 80,5-м нэс блэкIыфынущ. 
ЩIыпIэм щекIуэкI лэжьыгъэ псори 2027 
гъэм зэфIагъэкIыну я мурадщ.

КЪЭБАРТ Мирэ.

КъБР-м и Iэтащхьэ КIуэ-
кIуэ Казбек хэтащ «Къэбэр-
дей-Балъкъэр Республикэм 
и Муниципальнэ зэгухьэны-
гъэхэм я совет» ассоциацэм 
илъэсым иригъэкIуэкIа лэ-
жьы гъэхэр къы щы зэщIа-
къуэжа зэхуэ сым.

ЗЭIУЩIЭР къызэIуихащ 
 Къэбэрдей-Балъкъэрым и 
АСМО-м и правленэм и уна-
фэщI Пэнагуэ Максим. Абы 
хэтащ КъБР-м и Пар ла мен-
тым и УнафэщI Его ровэ Та-
тьянэ, КъБР-м и Правительс-
т вэм и УнафэщI Мусуков 
Алий, КъБР-м щыIэ феде-
раль нэ инспектор нэхъыщхьэ 
Васильченкэ Дмит рий, ЦIы-
хум и хуитыныгъэ хэмкIэ упол-
но моченнэу КъБР-м щы Iэ Зу-
макулов Борис, къэ рал кIуэцI 
IуэхухэмкIэ министру КъБР-м 
щыIэ Крючков Вячеслав, дзэ 
Iуэху хэхам хэтхэм защIэгъэ-
къуэным хуэ гъэп са «Хэкум и 
хъума кIуэ хэр» Къэ рал фон-
дым и Къэбэрдей-Балъкъэр 
щIы налъэ къудамэм и уна-
фэщI Дадэ МуIэед, республи-
кэм и гъэ зэщIакIуэ влас тым, 
муниципальнэ щIыналъэ хэм-
рэ къалэ округхэмрэ щIыпIэ 
уна фэр щызехьэнымкIэ я ор-
ган хэм, жылагъуэ зэгухьэ-
ныгъэ хэм я лIыкIуэхэр.

«Къэбэрдей-Балъкъэрым и 
муниципальнэ щIыналъэхэм 
я совет» зэгухьэныгъэм и 
зэIу щIэм къыщыпсэлъащ ди 
республикэм и Iэтащхьэ КIуэ-
кIуэ Казбек. 

- Илъэс куэд хъуауэ АСМО-р 
мэлажьэ, езым игъэбелджы-
ла мардэм тету. Псом япэ 
фIыщIэ фхуэсщIыну сыхуейщ 
Украинэм щекIуэкI дзэ Iуэху 
хэхам щыIэ ди щIалэхэм гу-
лъытэ зарахуэфщIым, фазэ-
рыкIэлъыкIуэм, ахэр зыхуэны-
къуэ хьэпшыпхэр щIэх-щIэ-
хыурэ зэраIэрывгъэхьэм па-
пщIэ. АдэкIи ди республикэм 
и цIыхуу абы щыIэхэр гулъытэ 
щымыщIэну дыхуейщ. Ди 
щIа лэхэр зыхуэныкъуэхэр 
куэд мэхъу, дауи. Сыщы гъуа-
зэщ дзэ Iуэху хэхам хэтхэм я 
унагъуэхэм зэрыза щIэв гъа-
къуэми. Сыт и лъэныкъуэ кIи а 
Iуэхури щIэгъэхуэбжьэн 
 хуейщ. Дзэ Iуэху хэхам хэтхэм, 
абы щыIахэм, зауэлIхэм я 
уна гъуэхэм дазэрыкъуэтыр 
дэт хэнэми зыхедгъэщIап-
хъэщ. АСМО-м абы теухуауэ 

къалэнышхуэ ехьри, фы мы-
бэлэрыгъ. Щхьэхуэу я гугъу 
сщIыну сыхуейщ уIэгъэ  хъуауэ 
дзэ Iуэху хэхам къы хэкIыж-
хэми. Республикэм, къэра-
лым я  пащхьэм абыхэм ща-
гъэ зэщIащ къулыкъукIэ къа-
техуэ къа лэн гугъу. Муници-
пальнэ  щIы на лъэ хэм я 
лэ жьакIуэхэр  фы  къы хузоджэ 
абыхэм фа дэ Iэпыкъуну, зы-
хуэныкъуэ хэм кIэ гу ялъыфтэ-
ну, зыпэры ты фын лэжьапIэ 
къ а ху зэв гъэпэщыну. 

СыкъытеувыIэну сыхуейщ 
мыпхуэдэ Iуэхуми:  псори ды-
толажьэ цIы ху хэм я псэукIэр 
егъэ фIэ кIуэ ным. Абы теу-
хуауэ мыхьэнэшхуэ яIэщ 
лъэпкъ про е кт хэм, ахэр гъэ-
зэщIэным теухуауэ ди къару 
деблэж хъунукъым. Ди 
цIыхухэм я псэукIэ-щыIэкIэр 
фIы хъуным теухуауэ ар икъу-
кIэ IэмалыфIщ. ДгъэзащIэ 
къудеймэ, сэбэпынагъыу 
къри кIуэр долъагъу. Сыт атIэ 
нэхъ лейуэ АСМО-м зы щIыф-
хуэзгъазэр а проектхэм нэхъ-
ри зефпщытыну? Ди цIыхухэм 
я гъурри я цIынэри фэ фо-
лъагъу икIи къывгуроIуэ. Ахэр 
зыхуэныкъуэхэр фо щIэ. Къа-
лэхэмрэ районхэмрэ щыIэ 
еджапIэхэм, сымаджэщхэм, 
щэнхабзэмкIэ унэх эм йокIуа-
лIэ цIыхубэр. Фы зэрыщIэрэ 
фащIэуп щIэу рэ, нэхъ зыхуэ-
ныкъуэхэмрэ я гукъеуэхэмрэ 
гу лъыфтэ. Лъэпкъ програм-

мэ щхьэхуэр дапхуэдэу 
 къуажэхэм щыгъэзэщIа хъу-
ми къызэ рыф щIэнур цIыху-
хэм абы теухуауэ я арэзыны-
гъэмкIэщ. Сы хуейщ лъэпкъ 
проектхэр гъэбелджылыным, 
гъэзэщIэным, егъэфIэ кIуэ-
ным теухуауэ гъэ зэщIакIуэ 
ор ганхэм фадэ лэжьэну. Къы-
хэзгъэщыну сы хуейщ, лъэпкъ 
проектхэм я мардэм тету, 
цIыхухэм я псэу кIэр егъэ-
фIэкIуэнымкIэ сэбэп хъу 
Iуэху щIапIэ куэд къызэгъэ-
пэща зэрыхъур. Псалъэм и 
хьэтыркIэ, 2026 гъэм къри-
убыдэу а Iуэхум федеральнэ 
мылъкуу хухах сом мелард 11, 
5-рэ. Мыхьэнэшхуэ зэттып-
хъэщ транспорт, гъуэгу Iуэху-
хэри. Ахэр гъэтэмэмыным 
теу хуауэ муниципалитетхэм 
ху хаха мылъкур тэмэму 
 къагъэсэбэпыным дыкIэ-
лъоплъ.

Республикэм и къуажэхэм, 
къалэхэм я теплъэмрэ я щы-
тыкIэмрэ зэпымычу ди нэIэ 
тедывгъэгъэт. Гугъукъым ар 
къызэбгъэпэщыну, щхьэж и 
къалэн игъэзащIэмэ. Ухуэны-
гъэхэр здэмыхъуну щIыпIэхэм 
щыдывмыгъэщI. IуэхущIапIэ, 
унэ дыухуэмэ, ахэр дахэу, 
 къабзэу, зэгъэкIуауэ, респуб-
ликэм и теплъэри игъэщIэра-
щIэу, зэщIэкъуауэ зэры щы-
тыпхъэм девгъэгупсыс, Iуэху-
щIапIэхэм я бжэIупэхэр, къе-
гъэщIылIа щIыпIэхэр къабзэу 

зедывгъэхьэ. Къалэхэм ще-
кIуэкI ухуэныгъэхэр хабзэм 
къезэгъ дра щIей рэ, абыкIэ 
хуитыныгъэ яIэ? А псоми ды-
кIэ лъып лъын хуейщ. 

Лэжьыгъэшхуэ зэщIылIэн 
хуейщ псэупIэ-коммунальнэ 
Iуэхутхьэбзэр. Ди цIыхухэм я 
псэукIэр нэхъыбэ дыдэу з э-
лъытар аращ. Псалъэм па-
пщIэ, цIыхухэм псыр ирикъуу 
щамыIэ къохъур, псом хуэ-
мыдэу гъэмахуэм. Мис ап-
хуэдэ Iуэхугъуэхэм зыкъомкIэ 
елъытащ цIыхухэм я гукъы-
дэжри республикэм и Iуэху-
щIапIэу а псор зи къалэным 
хиубыдэхэм я лэжьыгъэри. 
ЖКХ-м и IуэхукIэ зэлэжьын, 
гъэзэкIуэжын хуейхэр куэд 
мэхъу. 

ПхъэнкIийм, пхъэнкIий ид зы-
пIэхэм теухуауэ зэфIэмыхьэ 
куэд щыIэщ. Ар ехьэлIащ 
 уху э  ныгъэхэм къыдэхуэ пхъэ н-
 кIийми кIэрыхубжьэрыху хэ-
ми . Унэ, псэуалъэ зезы хьэ хэм 
я куэншыбыр, псэуа лъэ жь 
 къ а къутэжхэр, зы хуэ меиж 
хьэп шыпыжьхэр зэ хуатхъусу-
рэ, уэрамхэм къы да кIутэ 
 хъу нукъым, - жиIащ Iэта-
щхьэм.

КIуэкIуэ Казбек къыхигъэ-
щащ щIым пщIэ хуэтщIын зэ-
рыхуейри:

 - Ди мылъку нэхъыщхьэр 
щIыращ. Республикэм щыIэн 
хуейкъым зыгуэркIэ къэмы-
сэбэп, хъер къэзымыхь щIы 

утIыпща. Дэтхэнэ щIы кIапэри 
хъер къыдиту къэдгъэсэ бэ пы-
ным дыхущIэвгъэкъу. ЩI ы р 
къызэрыдгъэсэбэп щIы кIэр 
къэралым и хабзэм техуэу 
щытыпхъэщ, - жиIащ. 

- Ди щIэблэм я гъэсэныгъэм 
дытеплъэкъукI хъунукъым. 
КъэкIуэнур зэлъыта щIэблэм, 
пщэдей IуэхукIэ ди ужьым 
 къиувэнум щапхъэ дахэ едыв-
гъэгъэлъагъу, дывгъэущий, 
дывгъэгъасэ. Къыхэзгъэщы-
ну сыхуейщ ди лэжьэкIэ-Iуэху 
зехьэкIэм куэд зэ релъытар, 
сыту жы пIэмэ щIалэгъуалэр 
дэ къыткIэ лъыплъынущ. Дахэ 
къыддалъагъумэ - къыддэп-
лъеинущ, мыхъумыщIэ къыд-
далъа гъумэ - я гур зэщыуэ-
нущ. Хамэ къэралхэм щыдиIэ 
жа гъуэгъухэм Iэмал едывмы-
гъэт ди щIалэгъуалэм я гуп-
сысэр ягъэутхъуэну. Сыт зи 
гугъу тщIы щIэпхъаджащIэ-
хэр зыхуейр жыпIэмэ, ди къэ-
ралым и жылагъуэ-политикэ 
щытыкIэр ягъэбгъунлъэну 
хэту аращ. ЩIыпIэ самоуправ-
ленэхэр мы Iуэхум псом хуэ-
мыдэу хэлэжьыхьын  хуе й щ. 
Районхэм, къуажэ хэм рэ къа-
лэхэмрэ щыIэ щIалэ гъуалэр 
дэзыхьэхыр, нэхъы бэрэ хэ-
щIа пIэ яхуэхъур, спортым, 
егъэ джэныгъэм,  гъуа з джэм 
теухуауэ яхузэ фIэкI  хэр фэ 
фолъагъу, щхь э ж и нэIэ щIэт 
къуажэм е къалэм щыпсэу 
ныбжьыщIэхэм фа кIэ лъыплъ, 
я еджэкIэмрэ зэчийуэ яIэмрэ 
къэфпщытэ. ЩIалэгъуалэм 
теухуа Iуэхухэм текIуэдэну 
мылъ кум дыщысхь хъуну-
къым. Абы теухуауэ лэ жьыгъэ 
IэнатIэ щхьэхуэхэр къы зэ гъэ-
пэщыпхъэми, абыи гулъы тэ 
хуэщIын хуейщ, - къыхигъэ-
щащ Iэтащхьэм.

КIуэкIуэ Казбек жиIащ Къэ-
бэрдей-Балъкъэрым и цIы ху-
хэм зэхэщIыкI зэраIэр, уа-
къыгурыIуэну зэрыхьэзырыр, 
узэрызэхащIыкIыр. 

- Ди цIыхухэм сыт щыгъуи 
узэхахынущ икIи уакъыгуры-
Iуэнущ. Iуэхур зэлъытар абы-
хэм уазэрепсалъэ бзэрщ, уа-
зэ рыбгъэдыхьэрщ. ЦIыхухэм 
фахыхьэ фи гур зэIухауэ, фе-
псалъэ гуапэу. Абы щыгъуэщ 
къулыкъущIэхэмрэ цIыху бэм-
рэ я зэхуакум зэгурыIуэрэ 
 хуабагъэрэ щыдэлъынури, 
зыр адрейм щызэхихынури, - 
жиIащ КIуэкIуэм. 

КъБР-м и Iэтащхьэр къыте-
увыIащ «Урысей зэкъуэт» по-
литикэ партым и лэжьыгъэм. 
ЗэIущIэм щIэсхэм яжриIащ 
къытпэщылъ къэрал, рес-
публикэ хэхыныгъэхэм цIы ху-
хэр хуиту хэтын, я еплъыкIэр 
къагъэлъэгъуэн папщIэ Iэ-
Iэтыр къызыхуэтыншэу къызэ-
рагъэпэщыну. 

(КIэухыр 2-нэ нап.)

Гъунэгъу ресублэкэм псыдзэм щызэхи-
къута и щIыпIэхэм щыпсэухэм ядэIэпыкъу-
хэм ящыщщ Къэбэрдей-Балъкъэрыр. Ди 
хабзэубзыху IуэхущIапIэри лъэныкъуэкIэ 
къыщынакъым къуэш лъэп къым защIэ-
гъэкъуэным теухуауэ.

КъБР-м и Парламентым и УнафэщI Егоро-
вэ Татьянэ Дагъыстэн Республикэм и ЦIы-
хубэ Зэхуэсым и УнафэщI Аскендеров Заур 
телефонкIэ щепсалъэм зригъэщIащ 
 иджыпсту щыIэ щытыкIэр зыхуэдэмрэ ахэр 

нэхъ зыхуэныкъуэхэмрэ. 
ЩIыналъэм щыпсэу хэр иджыпсту хуэны-

къуэщ гъэсыныпхъэкIэ лажьэ зэрагъэхуабэ 
Iэмэпсымэхэм. КъБР-м и Парламентым и 
Президиумым хэтхэм псынщIэу ахэр къа-
щэхуащ икIи ирагъэхьыну хьэпшыпхэр 
ягъэхьэзыращ. Iэмэпсымэхэр сэбэп хъунущ 
цIыхухэм я унэхэр нэхъ псынщIэу ягъэгъу-
щыжынымкIэ.

Зэман гъунэ гъум Дагъыстэным нагъэсы-
нущ ди рес публикэм яхуригъашэ хьэпшып-
хэмрэ шхыныгъуэхэмрэ.

2026 гъэм и щIышылэм – мазаем къри-
убыдэу Къэбэрдей-Балъкъэрым и мэкъу-
мэш, фермер, уней IуэхущIапIэхэм зэхэту 
мэкъумэш продукцэу къыщIагъэкIащ 
сом меларди 5 и уасэ (республикэм 
иджып сту къыщекIуэкI уасэхэм яте-
щIыхьауэ) е нэгъабэ и апхуэдэ пIалъэм 
щыIа бжыгъэхэм проценти 102,4-кIэ хуэ-
кIуэу. Апхуэдэ хъыбар иджыблагъэ къи-
тащ Кавказ Ищхъэрэм СтатистикэмкIэ и 
управленэм. 

КЪАПЩЫТЭЖ пIалъэм къриубыдэу хэ-
хъуэ къигъэлъэгъуащ Iэщ гъэхъун IэнатIэм: 
лымрэ джэдкъазылымкIэ (псэууэ шэчауэ) – 
проценти 2,1-рэ, гъэшымкIэ – проценти 2,3-
рэ, джэдыкIэмкIэ – проценти 2,8-рэ. 

2026 гъэм и япэ мазитIым республикэм 
лырэ гъэшу къыщалэжьам и Iыхьэ тхуанэр 
фермерхэмрэ уней IуэхущIапIэхэмрэ къа-
лъысащ: тонн мини 3,6-рэ, тонн мин 12,6-
рэ, ахэр зэрызэкIэлъыкIуэм хуэдэу къэ-
гъэлъэгъуауэ. 

КъищынэмыщIауэ, нэгъабэ и апхуэдэ 
пIалъэм а тIум зэхэту лырэ джэдкъазылу 
къалэжьам и куэдагъым процент 1,6-кIэ, 
гъэшым – процент 1,8-кIэ хагъэхъуащ. 

ХЬЭЩЫКЪУЕЙ Олег.

КIэщIу 

Зыгъэхьэзырар
ЩХЬЭЩЭМЫЩI Изэщ.

Дунейм 
щыхъыбархэр

Жейм  и  щIыхуэ  къыптринэркъым.
Лъэпкъ Iущыгъэ:

Уэм щахъумэ

2026 гъэм Къэбэрдей-Балъкъэрым 
и мэкъумэш къэкIыгъэхэр уэм ща-
хъумэн мурадкIэ республикэм и 
бюджетым сом мелуан 40 щыхуха-
хынущ. Ар иджыблагъэ щыжиIащ 
КъБР-м мэкъумэш хозяйствэмкIэ и 
министр Сыжажэ Хьэсэн и унафэм 
щIэт IэнатIэм нэгъабэ иригъэкIуэкIа 
лэжьыгъэхэм щыхэплъэжа зэIущIэм.

«АБЫ теухуауэ Кавказ Ищхъэрэм и 
дзэ къулыкъум зэгурыIуэныгъэхэр 
иджы псту идощIылIэ. Iуэхутхьэбзэхэр 
къыт хуащIэнущ мэлыжьыхьым и 1-м 
щегъэ жьауэ фокIадэм и 30-м нэсыху», - 
къыхигъэщат министрым. 

Мэкъумэш къэкIыгъэхэр уэм щыхъу-
мэным ехьэлIауэ лэжьыгъэ пыухыкIахэр 
республикэм щрагъэкIуэкI зэпытщ. 
ЖыпIэнурамэ, КъБР-м и Iэтащхьэ КIуэ-
кIуэ Казбек и унафэкIэ иужьрей илъэс-
хэм ди щIыналъэм щагъэуващ пшэр 
щызэкIэщIаху, топхэр здэщыт щIыпIэу         
7 икIи нобэкIэ апхуэдэхэм я бжыгъэр 
38-рэ мэхъу. 

 

Уэрамыр
зэрагъэпэщыж

Налшык къалэм Къэбэрдей, Кали-
ниным я цIэхэр зезыхьэ и уэрамхэр 
зэпызыщIэ Калининградскэ уэрамыр 
къызыхуэтыншэу зэрагъэпэщыж мы 

Зыми и жыIэ
щIэмыту

НАТО-м къызэрыхэкIы-
жынум теухуа референдум 
иригъэкIуэкIыну Словени -
ем и мурадщ.

«ДЭ нэгъуэщIхэм я дзэ, ди-
пломатие зэпэщIэувэныгъэ-
хэм дыхэIэбэным ткIийуэ ды-
пэщIэтынущ, сыт щхьэкIэ жы-
пIэмэ, Словением абы зэи сэ-
бэпынагъ къыхуихьыркъым. 
ЦIыхубэр къэдгъэгугъащ 
 НАТО-м дыкъызэрыхэкIыжы-
нумкIэ референдум едгъэ-
кIуэкIынуи, ар мыгувэу къы-
зэдгъэпэщынущ», - Слове-
нием и радиомрэ телевиде-
нэмрэ къыщыщыпсалъэм 
апхуэдэу жиIащ Къэрал зэ-
хуэсым и унафэщIыщIэ Сте-
ванович Зоран.

Апхуэдэу абы къыхигъэ-
щащ лъэпкъым щхьэпэ хуэ-
хъуну, абы и Iуэху дэзыгъэ-
кIыну еплъыкIэхэм тегъэщIа-
уэ и лэжьыгъэр зэриубзыху-
нур. Абы къызэрилъытэмкIэ, 
Словением, зыми и жыIэ те-
мыту, езым и политикэ ири-
гъэкIуэкIыжын хуейщ, къэ-
ралхэм, псом хуэмыдэу къэ-
ралыгъуэшхуэхэм зэрадэ лэ-
жьэным хущIэкъупхъэщ. 

Мэлыжьыхьым и 16,
махуэку

Макъым и дунейпсо ма-
хуэщ 

1905 гъэм Урысейм и япэ 
профсоюзыр, печатым и лэ-
жьа кIуэхэм ейр, къызэрагъэ-
пэщащ.

1920 гъэм цIыхубэ милицэм 
и Налшык управленэр къы-
зэрагъэпэщащ. 

1934 гъэм СССР-м и Гъэ-
зэщIакIуэ комитет нэхъыщ-
хьэм и унафэкIэ ягъэуващ 
«Совет Союзым и ЛIыхъужь» 
цIэ лъапIэр. 

Дунейм и щытыкIэнур 
«pogoda.yandex.ru» сай-

тым зэритымкIэ, республикэм 
пшэр техьэ-текIыу щыщыты-

нущ. Хуабэр махуэм градуси 
14 - 16, жэщым градуси 3 - 4 
щыхъунущ. ЩIым и малъхъэ-
дис щытыкIэм балли 4-кIэ зи-
хъуэжынущ. 

Мэлыжьыхьым и 17,
мэрем

Гемофилием (лъыр пцIэ-
ным пыщIа узыфэщ) и ду-
нейпсо махуэщ 

УФ-м Къэрал кIуэцI Iуэху-
хэмкIэ и органхэмрэ къэрал 
кIуэцIыдзэхэмрэ я ветеран-
хэм я махуэщ 

1927 гъэм къалъхуащ уэрэд-
жыIакIуэ, УФ-м щIыхь зиIэ и 
артисткэ КIуащ Верэ. 

1929 гъэм къалъхуащ Со-
циалист Лэжьыгъэм и ЛIы-
хъужь, РСФСР-м щIыхь зиIэ и 
машинэухуэ Ахъуэхъу Ана-
толэ. 

1955 гъэм къалъхуащ «Крас-
нодарпроектстрой» IуэхущIа-
пIэм и унафэщIу щыта, Крас-
нодар крайм и Хабзэубзыху 
Зэхуэсым и депутат, УФ-м 
щIыхь зиIэ и ухуакIуэ Тутэрыщ 
Батырбий. 

1971 гъэм къалъхуащ 
 юридическэ щIэныгъэхэмкIэ 
 доктор, КъБКъУ-м и профес-
сор, КъБР-м щIэныгъэхэмкIэ 
щIыхь зиIэ и лэжьакIуэ Дол 
Анжелэ.

Дунейм и щытыкIэнур 
«pogoda.yandex.ru» сай-

тым зэритымкIэ, республикэм 
пшэр техьэ-текIыу щыщыты-
нущ. Махуэм хуабэр градус 16 
- 17, жэщым градуси 3 - 4 
 щыхъунущ. ЩIым и малъ-
хъэдис щытыкIэм балли 5-кIэ 
зихъуэжынущ.
 

Къытхэхъуащ
Вэсэмахуэ республикэм 

къы щалъхуащ сабий 26-рэ: 
15-р хъыджэбз цIыкIущ, 11-р 
щIалэщ. 

Дыгъуасэ - сабий 26-рэ: 12-р 
хъыджэбз цIыкIущ, 14-р щIа-
лэщ. 

Мэлыжьыхьым зэрыщIи-
дзэрэ щIыналъэм дунейм 
къы щытехьащ сабий 371-рэ, 
илъэсым и пэщIэдзэм ще-
гъэжьауэ 2675-рэ. 

махуэхэм. Абы и гъуэгур зэрекIэкIуам 
къыхэкIыу, щызекIуэн щагъэтат куэд 
щIауэ. 

ИДЖЫПСТУ ирагъэкIуэкI лэжьы-
гъэхэм хыхьэу бордюрыжьхэр къыхат-
хъыж, иджырей уэздыгъэхэр щыпа-
дзэну пкъохэр ягъэув, гъуэгур бгъуэ ящI, 
псы жапIэхэр хуащI, лъэс лъагъуэхэр 
мывэхэмкIэ кърагъэбыдэкI. 

Абыхэм яужькIэ, гъуэгущхьэм ас-
фальтрэ бетонрэ зэхэщIауэ тралъхьэ-
нущ, жьы хъуауэ тратхъунщIыкIам и 
пIэкIэ. Апхуэдэуи зэхыхьэпIэ-зэхэ кIы-
пIэхэр зыхуей хуагъэзэнущ, гъуэгу да-
мыгъэхэр щагъэувынущ, къыщыхагъэ-
щхьэхукIынущ, автобус къэувыIэпIэ зэ-
пэщхэр щыхуащIынущ. 

Лэжьыгъэхэр мы гъэмахуэм и кIэхэм 
зэфIагъэкIынущ.

Лэжьыгъэхэм
щоужьэрэкI

Тэрч щIыналъэм и Хьэмидей къуа-
жэм Къудеймрэ Бориймрэ я цIэхэр 
зезыхьэ и уэрамхэр къызыхуэтыншэу 
зэрагъэпэщыжын щIадзащ. Псори 
зэхэту абыхэм километри 4,9-рэ я 
кIыхьагъщ. 

МЫ зэманым ирихьэлIэу гъуэгу щхьэ-
фэхэр тратхъунщIыкIащ, лъабжьэхэр 
зэ рагъэбыдэну пшахъуэ, мывэкIэщхъ 
сыт хуэдэхэр ирикъуу кърашэлIащ. 

АдэкIэ, асфальтыщIэ тралъхьэжы-
нущ, псы жапIэхэр хуащIынущ, лъэс 
 лъагъуэхэр щаукъуэдиинущ, иджырей 
уэздыгъэхэр щыпадзэнущ, гъуэгу да-

мыгъэхэр щагъэувынущ, къыщыха-
гъэщхьэхукIынущ. 

Лэжьыгъэхэр ирагъэкIуэкI «ГъащIэм 
хуэщIа инфраструктурэ» лъэпкъ пэ хуэ-
щIэм ипкъ иткIэ икIи мы гъэм и гъэма-
хуэм къриубыдэу и кIэм нагъэсынущ.

ЕджапIэ закъуэр
зыхуей хуагъазэ

Дзэлыкъуэ районым и Дзэлы-
къуэдэс къуажэм и курыт еджапIэ 
 закъуэр къызыхуэтыншэу зэрагъэ-
пэщыж. А школыр зэраухуэрэ илъэс 
60-м нэблэгъащ, жьы дыдэ икIи 
цIыхуIэ хуэныкъуэ хъуащ. Лэжьы-
гъэхэр ирагъэкIуэкIыну Iэмалхэр 
 ягъуэтащ «ЩIалэгъуалэмрэ сабий-
хэмрэ» лъэпкъ пэхуэщIэм и фIы-
гъэкIэ.

КЪАТИТIУ зэтет курыт еджапIэр къуа-
жэкум хуозэ икIи метр зэбгъузэнатIэу 
1600-рэ мэхъу. Мыбдежым щрагъэ-
кIуэкIыну лэжьыгъэхэм хыхьэу уна-
щхьэр, инженер коммуникацэхэр зэ-
рахъуэкIынущ, унэ щIыбыр, пэш кIуэцI-
хэр зыхуей хуагъэзэнущ.

ИужькIэ, еджапIэ пэшу 20-м, шхапIэм, 
спортзалым унэлъащIэ, оборудованэ, 
Iэмэпсымэ щIэрыпсхэр щIагъэувэнущ. 
Мы гъэм и бжьыхьэм еджакIуэу 194-мрэ 
егъэджакIуэхэмрэ и бжэхэр яхузэIуи-
хыжынущ.

Фигу къэдгъэкIыжынщи, Дзэлы къуэ 
щIыналъэм и курыт еджапIэу 6 дызэ -
рыт илъэсым иджыри зыхуей хуагъэзэ-
нущ.

БЭБЭЧ  Башир.

Сабий зеиншэхэмрэ адэ-анэ зыщхьэщы мы-
тыжхэмрэ псэупIэкIэ къызэгъэпэщыным Къэбэр-
дей-Балъкъэрым щыхухах ахъшэм и куэдагъым 
фIыуэ хагъэхъуащ. КъБР-м и Iэтащхьэ КIуэкIуэ Каз-
бек и унафэкIэ а Iуэхугъуэм хуаутIыпщ мылъкум и 
куэдагъыр сом мелуан 442-м нагъэсащ, япэм зэры-
хъуу щыта сом мелуан 200-м и пIэкIэ.  Дызэрыт 
илъэсым апхуэдэ сабийхэу 180-м нэблагъэ псэупIэ-
хэмкIэ къызэрагъэпэщыну мурад щыIэщ.

ФИГУ къэдгъэкIыжынщи, 2025 гъэм и щэкIуэгъуэм 
республикэм къыщыхалъхьауэ щытащ псэупIэ къы-
зэращэхун  тхылъхэр иратыныр икIи абыхэм я фIы-
гъэкIэ дызэрыт илъэсым зэрыщIидзэрэ сабий зеин-
шэу, адэ-анэ зыщхьэщымытыжу 46-м псэупIэхэр ди 
щIыналъэм къыщыхуащэхуащ. А Iуэхугъуэхэм хуэунэ-
тIа программэр ягъэзащIэ республикэм и бюджетым 
къыхэкIа мылъкукIэ. 

Программэм хэт сабийхэм псэупIэхэр ди щIыналъэм 
и дэтхэнэ районми къалэми щыIэ, фэтэр куэду зэхэт 
унэхэм е къуажэ-жылэхэм къыщыхах хъунущ. ПсэупIэ 
свидетельствэм къыщыгъэлъэгъуа ахъшэм и куэда-
гъыр къызэрабжыр ар къыщыдагъэкI зэманым ири-
хьэлIэу республикэм къыщекIуэкIа уасэхэм ятещIы-
хьауэщ.

КъищынэмыщIауэ, КъБР-м и Iэтащхьэм и жэрдэм-
кIэ, сабийм и ныбжьыр илъэс 18 зэрырикъуу псэупIэ 
свидетельствэр ятын щIадзащ, атIэми, къэрал хабзэм 
къызэрыщыгъэлъэгъуамкIэ, япэм ахэр зрату щытахэм 
я ныбжьыр илъэс 23-м нэсауэ щытын хуейт. Апхуэдэ 
Iуэху бгъэдыхьэкIэм и фIыгъэкIэ, щIалэгъуалэм псэу-
пIэхэр нэхъ пасэу къаIэрохьэ, балигъ гъащIэми нэхъ 
псынщIэу хохьэ, жаIащ экспертхэм.

ХЬЭЩЫКЪУЕЙ Олег.

(КIэухыр. ПэщIэдзэр 1-нэ нап.).

- 2026 гъэр Урысейм щыпсэу лъэпкъхэм я 
зэкъуэтыныгъэм и илъэсщ. ДощIэ зэкъуэ ты-
ныгъэм и мыхьэнэр - республикэм лъэпкъ 
куэд щопсэу зэгурыIуэрэ я дзыхь зрагъэзу, 
Iуэху щхьэпэхэр зэдащIэу. Республикэм и 
цIыхухэр зы унагъуэшхуэм хуэдэу зэдопсэу. 
Мы илъэсыр пщIэрэ щIыхьрэ иIэу егъэ-
кIуэкIын хуейщ. Дауи, ди къуэш республи-
кэхэми ди гъунэгъу щIыналъэхэми Iуэхухэр 
ядэтщIэнущ, махуэшхуэхэм дызэдыхэты -
нущ. Апхуэдэ щIыкIэкIэ лъэпкъхэм я зэ-
къуэтыныгъэр нэхъри дгъэбыдэнщ, - жиIащ 
ди Iэтащхьэм. 

И къэпсэлъэныгъэм и кIэухыу игъэбел-
джылащ дзэ Iуэху хэхам щыIэ ди щIалэхэм 
яхэлъ лIыгъэмкIэ зэрыригушхуэр. 

- Ди къэрал лъэщым ТекIуэныгъэ къихьы-
нущ. Нэхъыщхьэр дызэкъуэтынырщ, - къыхи-
гъэщащ абы. 

АСМО-м 2025 гъэм илэжьахэм тепсэлъы-
хьащ Пэнагуэ Максим. 

- 2025 гъэм Къэбэрдей-Балъкъэрым и 
АСМО-р телэжьащ ди Iэтащхьэ КIуэкIуэ 
 Казбек цIыхухэм я псэукIэр егъэфIэкIуэным 
теухуауэ илъэс кIуам и гъатхэпэм игъэувауэ 
щыта мардэхэм. Къэтпщытэж пIалъэм нэ-
хъыщхьэу гулъытэ зыхуэтщIахэм ящыщщ 
1941 - 1945 гъэхэм екIуэкIа Хэку зауэшхуэм 
ТекIуэныгъэ Иныр къызэрыщытхьрэ илъэс  
80 зэрырикъуам теухуа Iуэхугъуэхэр къызэ-
гъэпэщыным. Абыхэм ящыщщ «Георгиев-
ская лента», «ЛIыхъужьыгъэм и дерсхэр» 
Iуэхухэр. Хэку зауэшхуэм и щIыхькIэ щыIэ 
фэеплъ сынхэр къэгъэщIэрэщIэжынми де-
гугъуащ.

Нобэ къэралыр зыхэт гугъуехьхэм щы теп-
сэлъыхьым, Пэнагуэм къыхигъэщащ гъэ 
 кIуам АСМО-р «Хэкум и хъумакIуэхэр» щIы-
налъэ фондым зэрыдэлэжьар иджыри Iуэ-
хум зэрыпащэр, дзэ Iуэху хэхам хэтхэмрэ 
абыхэм я унагъуэхэмрэ медицинэ, егъэ джэ-
ныгъэ жыпIэми нэгъуэщIхэмкIи гулъытэ 
зэрыхуащIыр. 

Ухуэныгъэу ирагъэкIуэкIым и Iуэхум къыте-
увыIэу жиIащ сымаджэщхэр, еджапIэхэр, 
спорт IуэхущIапIэхэр, унэхэр ухуэнымрэ къэ-
гъэщIэрэщIэжынымкIэ лэжьыгъэшхуэ зэры-
зэфIахыр. Псалъэм папщIэ, Налшык, Тэрч, 
Нарткъалэ егъэджэныгъэ IуэхущIапIэхэр 
 щаухуащ, Налшык къалэ поликлиникэр къы-
зыхуэтыншэу зэрахьащ. КъБР-м щагъэзащIэ 
лъэпкъ проектхэм я фIыгъэкIэ республикэм 
щаухуащ спорт, узыншагъэр щрагъэфIакIуэ 
IуэхущIапIэу 31-рэ, спорт утыкуу 50 къызэра-
гъэпэщащ. 

Пэнагуэ Максим тепсэлъыхьащ гъуэгухэр 
гъэтэмэмыным, цIыхухэр псы къабзэкIэ къы-
зэгъэпэщыным теухуауэ куэд зэралэжьам, а 
Iуэхум иджыри гулъытэ лей зэрыхуащIым. 
 Гъуэгур гъэтэмэмынымкIэ лэжьыгъэшхуэ 
ще кIуэкIащ Дзэлыкъуэ, Май, Тэрч, Аруан 
щIы налъэхэм. Къуажэхэм я теплъэр егъэ-
фIэкIуэнымкIэ программэм тету екIуэкIа зэ-
пеуэхэм хэта къуажэхэм цIыхубэр щызэхуэс 
IуэхущIапIэхэр щаухуащ. 

- ДызыщыгуфIыкI Iуэхугъуэхэм ящыщщ 
мэкъумэш лэжьыгъэм зэрызиужьыр. Псом 
хуэмыдэу лэжьыгъэшхуэхэр щокIуэкI рес-
публдикэм и къуажэхэм. Илъэс блэкIам агро-
промышленнэ комплекым зегъэужьыным 
 хухахауэ щытащ сом меларди 4, 6-рэ. Мэкъу-
мэш IэнатIэм и фIыгъэкIэ щIыналъэм и 
мылъкум къыхэхъуащ сом меларди 2 хуэдиз, 
- жиIащ Пэнагуэ Максим.

- 2025 гъэм и мэлыжьыхь мазэм, КъБР-м и 
Iэтащхьэм и Администрацэм и унафэщI 

 Къуэдзокъуэ Мухьэмэд зи пашэ гуп хэтащ 
«Малая родина - сила России» федеральнэ 
Iуэхум. АСМО-р жыджэру хэтщ федеральнэ 
программэхэм. Илъэс кIуам республикэм и 
щIыпIэ самоуправленэхэм я унафэщI 31-рэ 
хэтащ федеральнэ проект 16-м. Къуажэхэмрэ 
къалэхэмрэ я администрацэхэм я уна фэщI-
хэр тхьэмахуэ къэс зэхуос, зэлэжьхэр къа-
пщытэн, зэчэнджэщын папщIэ. 

Федеральнэ зэпеуэхэм дызэрыхэтым Iэ-
мал къыдет абы дыщытекIуэну, мылъку 
къыхэтхыну. 2025 гъэм къалэ тынш, щIэра-
щIэ къызэгъэпэщынымкIэ УФ-м Ухуэны-
гъэмкIэ и министерствэм иригъэкIуэкIа X 
урысейпсо зэпеуэм щытекIуахэм яхэтащ ди 
 республикэм и проектищ, - жиIащ абы. 

Пэнагуэ Максим я гугъу ищIащ илъэс къэс 
«Къэбэрдей-Балъкъэрым и муниципальнэ 
щIыналъэхэм я совет» зэгухьэныгъэм ири-
гъэкIуэкI зэпеуэхэм. Абыхэм ящыщу, 2025 
къыхалъхьа зэпеуитху иджыблагъэ къап-
щытэжащ. Муниципалитет нэхъыфI хъуащ 
Лашынкъей къуажэр. А зэпеуэм етIуанэ 
увыпIэр къыщихьащ Солдатскэ къуажэм. 
Ещанэр лъысащ Безенги къуажэм. КъБР-м и 
къалэ администрацэхэм я нэхъыфIу къа-
лъытащ Нарткъалэм ейр. «Муниципалите-
тым и бзылъхугъэ-унафэщI» зэпеуэм нэхъы-
фIу къыщалъытащ Шэджэм щIыналъэм и 
администрацэм и унафэщIым и къуэдзэ 
Ефэнды Терезэ. Республикэм и къуажэхэмрэ 
къалэхэмрэ щекIуэкI лэжьыгъэхэр нэхъыфIу 
къигъэлъэгъуауэ къалъытащ «Терек 1» га-
зетым. «Вести Прохладненского городского 
округа» газетыр етIуанэ хъуащ. Ещанэ увы-
пIэр лъысащ «Эльбрусские новости» газе-
тым. Район, къалэ е къуажэ администрацэм 
и лэжьыгъэр къэгъэнэIуэнымкIэ хъыбаре-
гъащIэ IэнатIэхэр зыхэта зэпеуэм нэхъыфIу 
къыщалъытащ Бахъсэн районым и адми-
нистрацэм и пресс-IуэхущIапIэр. Налшык 
 къалэ администрацэм и пресс-IуэхущIапIэр - 
етIуа нэщ. Республикэ зэпеуэхэм ехъулIэны-
гъэ щызыIэрызыгъэхьахэм щIыхь тхылъ-
хэмрэ ахъшэ саугъэтхэмрэ иратынущ. 

«Хэкум и хъумакIуэхэр» къэрал фондым и 
Къэбэрдей-Балъкъэр къудамэм и унафэщI 
Дадэ МуIэед тепсэлъыхьащ дзэ Iуэху хэхам 
хэтхэм, абы и ветеранхэм, зауэлIхэм я уна-
гъуэхэм фондыр зэрадэIэпыкъум. Гулъытэ, 
захуагъэ пщIэ - мы Iуэхугъуищым тету зи 
лэжьыгъэр езыхьэкI фондым ди зауэлIхэм 
защIегъакъуэ узыншагъэ, егъэджэныгъэ, лэ-
жьыгъэ, мылъку, псэупIэ IуэхухэмкIэ, юриди-
ческэ, психологие чэнджэщхэри ират. Дадэм 
къыхигъэщащ республикэм и къалэхэмрэ 
 къуажэхэмрэ щыIэ администрацэхэм дзэ 
Iуэху хэхам хэтхэм, абы уIэгъэ щыхъуахэм, 
ныкъуэдыкъуэу къэзыгъэзэжахэм, апхуэдэуи 
зауэлIхэм я унагъуэхэм дэIэпыкъу къуда-
мэхэр къызэрыщызэрагъэпэщар, хуэныкъуэ-
хэм зэпымыууэ психологхэр зэрыдагъэ ла-
жьэр, я узыншагъэм щыкIэлъагъэплъ сана-
торэхэм пщIэншэу зэрагъакIуэр. Къыхигъэ-
щащ къулыкъум пэрыту ныкъуэдыкъуэ 
хъуа хэм псом япэ гулъытэ зэрыхуащIыр. 
Дадэ МуIэед зэрыжиIамкIэ, «Специальный 
социальный контракт для участников СВО» 
Iуэхур къызэрагъэпэщащи, ар куэдым къа-
гъэсэбэп. 

«Къэбэрдей-Балъкъэрым и муниципаль -
нэ щIыналъэхэм я совет» зэгухьэныгъэм и 
зэIущIэм къыщапщытэжащ зыхунэсахэр, 
ща гъэбелджылащ къалэныщIэхэр, къыщы-
хагъэщащ нэхъапэу гулъытэ зыхуащIыну-
хэр. 

ГУГЪУЭТ  Заремэ. 

                               Си  нэгу  щIэкIар
сыхуейкъым  щIэблэм  ягъэунэхуну

- Ахьмэд, «Хэкум и хъу ма-
кIуэхэр» щIыналъэ фондым 
сыт хуэдэ къалэнхэр уи пщэ 
дэлъу ущылажьрэ?

- Иджыпсту фондым и уна-
фэщIым жылагъуэ проект-
хэмкIэ срикъуэдзэщ, нэхъ 
ипэ IуэкIэ «социальнэ коор-
динатору» сылэжьащ. Къапщ-
тэ мэ, сыт щыгъуи ди къалэ-
ныр дзэ Iуэху хэхам хэтхэмрэ 
абыхэм я унагъуэхэмрэ за-
щIэдгъэкъуэнырщ, хэкIуэда 
зауэлIхэм я фэеплъыр хъу-
мэным ехьэ лIа Iуэхухэр, хэ-
купсэ мыхьэнэ зиIэхэр къы-
зэд гъэпэщынырщ. 

Дзэм къыхэкIыжахэр гъа-
щIэм хэгъэзэгъэжыныр Iуэху 
зэмылIэужьы гъуэхэм епхауэ 
йокIуэкI. ЗэрыфщIэщи, лэ-
жьыгъэ, IэщIагъэ зрагъэгъуэ-
тынымкIэ дэIэпыкъуэгъу да-
хуохъу. Фэбжь ягъуэтауэ, я 
узыншагъэм зэран хуэхъуауэ 
къэзыгъэзэжхэри, дауи, зэ-
рыщыIэр фощIэ. Апхуэдэхэм 
я лъэр щIэмыхуу, я къарур 
зыхуаунэтIын куэд зэрыщы -
Iэр идогъэлъагъу, паралимп 
спортым дыдогъэхьэх. Шэч 
хэлъ къым гъащIэм гукъы-
дэж къы щыбгъуэтыжыным-
кIэ спор тыр зэры Iэмалы-
фIым. ФщIэж къыщIэкIынщ 
нэгъабэ Кавказ Ищхъэрэм и 
щIыналъэхэр хэту, «Хэкум и 
хъумакIуэхэм я кубок» зэпе-
уэр Къэбэрдей-Балъкъэ рым 
зэ рыщекIуэкIар. Мис абы ди 
 щIыналъэм и гупым хэта 
цIыху 14-ми япэ увыпIэхэр щы-
зэIэрагъэхьат. ДыхущIокъу 
дзэ Iуэху хэхам къикIыжахэм -
рэ я унагъуэхэмрэ республи-
кэм ще кIуэкI щэнхабзэ Iуэху-
хэм, пшыхь хэм, театрхэм ед-
гъэблэгъэну. ГъащIэм гъэу-
нэхупIэ дригъэувами, адэкIэ 
псэ ун зэрыхуейр, сыт хуэдэ 
IуэхукIи къэ ралым закъызэ-
рыщIигъэкъуэнур зыщагъэ-
гъупщэ зэрымыхъунырщ ахэ-
ри адрей ди лэжьыгъэхэри 
 зытетщIыхьыр. 

- Гугъут ипэкIэ узыпэ-
рымыта лэ жьыгъэм щIэры-
щIэу зыхэбгъэгъуэ зэну?

- Гугъуу щытар дзэ къулы-
къум сыкъыпэрыкIыу, ар нэ-
гъуэщI лэжьыгъэкIэ схъуэ жы-

нырт. Дзэ Iуэху хэхам сыкъы-
хэкIыжа нэужь, «Хэкум и 
 хъу макIуэхэр» щIыналъэ фон-
дым Iуэхутхьэбзэ гуэрхэм 
сыхуейуэ сыкIуауэ, Iуэху-
щIапIэм и унафэщI Дадэ 
МуIэед лэжьыгъэ IэнатIэ зэ-
раIэр къызжиIэри, РАНХиГС 
Президент академием и 
 къудамэу Ростов щыIэм сы-
щеджэжащ. Хуэмурэ Iуэхум 
сыхэгъуэзащ. Фондым и лэ-
жьыгъэр зэтеубла хъуащи, 
 зэгурыIуэныгъэкIэ IуэхущIа-
пIэ зэ мылIэужьыгъуэ куэ дым 
ядо лажьэ, абы и фIыгъэ -         
кIэ зыкъызэрытхуагъа зэхэр 
иджы псту нэхъ псынщIэу 
зэфIэтх хъуащ. 

Ветеранхэм я закъуэкъым 
ди нэIэ зытетыр, атIэ хэкIуэда-
хэм я адэ-анэ хэри, щхьэгъу-
сэхэри, абыхэм я бынхэри, 
хъыбарыншэ хъуа зауэлIхэм   
я унагъуэхэри дэIэпыкъуэгъу 
зэрыхуэ ныкъуэр къэлъытауэ 
дэтхэнэми ды пыщIащ. Шэч 
хэмылъу, ар жэуап лы ны-
гъэшхуэ зыпылъ Iуэхущ. Нэ-
гъабэ лъандэрэ фондым 
ДНК-къэпщытэ ныгъэхэр зэ-
хуехьэс, Дон Iус Ростов ири-
гъэ хьын папщIэ. Дзэ Iуэху хэ-
хам хъыбарыншэ щыхъуар 
къэлъыхъуэнымкIэ Iыхьлы-
хэм зэрызащIэдгъакъуэ Iэ-
малщ ар. Апхуэдэуи мы хьэ-
нэшхуэ зиIэщ фондым пси-
хологие дэIэпы къуныгъэри 
пщIэншэу зэрахуищIэр. 

- Ахьмэд, уэ зауэлIхэми 
хэкIуэдахэм я унагъуэхэми 
зэпымыууэ уаIуо щIэ, уопса-
лъэ. Дзэ Iуэху хэхам узэ-
рыщыIар а фызэрызэ дэ ла-
жьэм сэ бэп хуэхъурэ?

- ЦIыхум дэлэжьэныр си 
дежкIэ  гугъукъым. Дзэ еджа-
пIэр къэзуха нэ ужь, IэнатIэ 
зэмылIэужьыгъуэхэм къу-
лыкъу щысщIащ, цIыху зэ-
мыщхь куэд щызэблэкI къэ-
рал гъунапкъэри яхэту. Ар 
щIыжысIэращи, сыт щыгъуи 
цIыхум сапыщIауэ къекIуэ-
кIащ. Нэхъ къыстехьэлъар, 
зэрыжысIауэ, си дзэ къулы-
къур къызэрызухар къызгу ры-
Iуэнырт - уIэгъэм и зэранкIэ, 
дзэ Iуэху хэхам сыкъыхэ кIы-
жын хуей хъуат. Ауэ сегупсы-

сащ: къэралым ухуэщхьэпэну 
ухуеймэ, сыт хуэдэ IэнатIэ 
уIутуи ар пхуэщIэнущ. До-
лъагъу къэзыгъэзэж щIалэ -
хэр щIэгъэкъуэн зэрыхуэны-
къуэр. Хэти гъащIэ гугъуехь 
къылъыкъуэкIащ, хэти и узын-
шагъэкIэ дэIэпыкъуныгъэ хуэ-
ныкъуэщ, хэти IэщIагъэ зри-
гъэгъуэтыну хуейщ - махуэм 
зы цIыху нэхъ мыхъуми удэ-
Iэпыкъуфамэ, ар куэд и уа-
сэщ. А гупсысэм адэкIи сызэ-
рылэжьэным сытрегъэгуш-
хуэ. 

- Республикэм щекIуэкI 
«КъБР-м и ЛIыхъужьхэр» 
Iуэху ми ухэтщ. Сыт ар уи 
дежкIэ?

- Къэрал Iуэху зехьэкIэм 
лъэныкъуэ куэдкIэ абы дыхе-
гъэгъуазэ, щIыналъэм и со-
циальнэ, жылагъуэ Iуэхухэм 
дыхешэ. Дзэ Iуэху хэхам и 
 ветеранхэм дежкIэ ар Iэмал 
 гъуэзэджэщ, IэщIагъэщIэ 
зэдгъэгъуэтын дэнэ къэна, 
 дыщалъхуа щIыналъэм зе-
гъэу жьы ным ди гуащIэ хэтлъ-
хьэнымкIи.  Еджэ ным дэтхэнэ 
зымкIи мыхьэ нэ шхуэ иIэу 
къы золъытэ. Гупым ухэту, 
ущиякIуэ Iэзэхэм я нэIэм 
ущIэту уи зэфIэкIым хэбгъэ-
хъуэныр куэд и уасэщ. Абы 
хэтхэр къэрал, муниципаль нэ 
IэнатIэхэм ди къару дыщеп-
лъы жы фын къудейкъым, атIэ 
щIыналъэр егъэфIэкIуэным, 
гугъуехь щыIэхэр зэ фIэхы -
ным хэлъхьэныгъэ гуэр хуэт-
щIыну Iэмал къыдитынущ. 

- Ахьмэд, дауэ уеплърэ, 
 дунейми цIыхуми нобэ 
хуэдэу нэхъ зыщиу жьа зэ-
ман имыIами, сыт нэпсрэ 
 гуауэрэ фIэкIа къэзымыхь 
экстремизм, терроризм 
Iуэху хэр къы зы хэкIыр? 

- Ди зэманым щIалэгъуа-
лэм я зэманыр нэхъыбэу 
 щагъакIуэр Интернетращи, 
жыпIэ хъунущ ахэр дызэ-
рыхуейм хуэдэ дыдэу абы 
зэрыщы мыхъумар. Япэ къэс 
хъыбарыр мы пэжынкIи хъу-
нущ, ауэ щIалэгъуалэм ар яху-
зэхэгъэкIыркъым, къыж раIэ 
псор я фIэщ мэхъу. 

Нобэ Украинэм щытлъа-
гъур, къапщтэмэ, 2022 е 2014 

гъэхэракъым къыщежьар - 
нэхъ пасэжщ. Илъэс зыкъом 
лъандэрэ абы и щIалэгъуа-
лэр, ди жагъуэ зэрыхъунщи, 
неонацизм гупсысэхэм къы-
щIегъэтаджэ. Ар къэ лъытауэ, 
дэ нобэ ди щIэблэм яды-
догъэкIуэкI «ЛIыхъужьыгъэм 
и дерс хэр» Iуэхур. ЛIыгъэмрэ 
напэмрэ зи щIысым даху-
тепсэлъыхь къудейкъым, ща-
пхъэу щIэблэм я пащхьэ 
 къохьэ зауэ губгъуэм ита ди 
вете ранхэр, абыхэм я хъыбар-
хэм щIодэIу. Дэтхэнэри ды-
зыхуейр щIэблэ губ зыгъэ, Хэ-
кум хуэпэж, къытщIэхъуэ-
нырщ. А ди зэхуэсхэр дакъи-
къэ 40-м къыщыщIэдзауэ 
сыхьэтым нэс тещIыхьащ,         
ауэ куэдрэ къохъу сыхьэ титI-
щыкIэ дыкъамыутIыпщу ахэр 
къыщыдэпсалъи. Щапхъэу 
къахудохь 2005 гъэм Налшык 
бзаджащIэхэр къызэрытеуар. 
А махуэм сэри си адэшхуэр 
уIэгъэ хъуащ, 2010 гъэм си 
адэр щIэпхъаджащIэхэм яу-
кIащ. А Iуэхугъуэхэр си нэгу 
щIэкIауэ, си щхьэкIэ сыхуей-
къым апхуэдэ ди къэ кIуэну 
щIэблэм ягъэунэхуну. Ахэр 
щымыIэн щхьэкIэщ ди зэ-
хуэсхэр  терроризмэм пэ щIэ-
тыным щIытедухуэр. 

- Иужьрей зэманым экс-
тремизм-терроризм гуп сы-
сэхэм сабийхэмрэ ныбжьы-
щIэхэмрэ сыт нэхъ щIыдра-
гъэхьэхыр?

- Иджыблагъэ ВГТРК-м и 
журналист Медведев Андрей 
къыдигъэкIа «Предатель ст-
во» документаль нэ филь-
мым уи упщIэм и жэуапыр 
къытхуиIуатэу къысщохъу. 
Абы къы щыпсалъэ щIалэ-
гъуа лэр ящыщщ экстремизм 
гупсысэхэмкIэ къыдахьэ хыу, 
щIэпхъаджагъэ зэхуэмыдэ-
хэр зрагъэлэжьахэм. Я гъа-
щIэм нэхъ и дахэгъуэм щыщу 
илъэс 17-м къы щыщIэдзауэ 
нэхъыбэжи тутнакъым исын 
хуей хъуащ. Фильмым зым 
 нэхъ мыхъуми жэуап къы-
щыуитыфыркъым апхуэдэ 
 гъуэгу къыщIыхихам  теухуауэ. 
Абы къикIращи, щIалэ гъуа-
лэм ящIэркъым а Iуэхум къри-
кIуэнур.

Сыт апхуэдэ къыщIэхъур?! 
Зи акъылыр иджыри зэ ры-
мыубыда ныбжьыщIэм и 
 дуней еплъыкIэхэм къы те-
хуэ имыгъуэтмэ, Интерне-
тым къы щилъыхъуэн щIе-
дзэ. Ап хуэдэ цIыхур нэхъ 
къы дэхьэ хыгъуафIэщ, икIи 
мурад бзаджэ зиIэхэм, япэ-
щIыкIэ ныбжьэгъу зыкъы-
хуащI хуэдэу, яущийуэ рэ я 
дзыхьым ихьа нэужь, щIэп-
хъаджагъэ ялэ жьыну тра-
гъэгушхуэ. 

Дауэ ар къызэрыдгъэу-
выIэфынур? ЩIалэгъуалэм 
дазэрыдэлажьэр щIэд гъэ хуэ-
бжьэнырщ хэкIыпIэр. Нобэ-
рей щIалэгъуалэм я зы 
ныкъуса ныгъэу сэ солъагъу 
гулъытэшхуэ къы хуащIыным 
егъэлеяуэ зэрыхуэпабгъэр, 
Интернет ирехъу, зыхэт гупу 
щрет. Апхуэдэ ерыщагъым 
лъэхъуэ щым ухуишэнкIэ зэ-
рыхъунур къагу рыгъэIуап-
хъэщ. Илъэс 14 - 16 хъу ныб-
жьыщIэм «балигъ ныбжьым 
сынэ сакъым, сыт абы щхьэ -
кIэ къызащIэ фынур?!» гупсы-
сэм трищIыхь хъу нукъым. Уэ 
жэуаплыныгъэ умыхь щхьэ-
кIэ, уи адэ-анэм папщIэ бохь! 
Зи гугъу сщIа фильмыр 
щыхьэт зэры техъуэщи, куэ-
дыр дэзыхьэхыр къы хуа-
гъэлъагъуэ ахъшэрщ. Ауэ сы-
тым щыщ, псалъэм пап щIэ, 
зы мелуаныр, абы уи гъащIэм 
и ныкъуэр щIэптыну, зы-
гуэрым ейр ириIэщIэпхыну? 
Зы соми, дауи, къаIэрыхьэр-
къым, къа гъапцIэ...

Сыт сабийхэр къыщIагъэ-
сэбэпыр жыпIащ. Дзэ Iуэху 
 хэхар мыбдеж щыще-
мыкIуэкI щхьэкIэ, ди къэра-
лым зэ рыхьзэрий кърахьэ-
ным куэд щIо хъуэпс. Аращ 
хъыбар нэпцI хэр щIы зэбг-
рагъэкIри, абыхэм Iэмал 
имыIэу щIалэгъуалэр щыт-
хъумэн хуейщ. 

- Упсэу, Ахьмэд, ди уп-
щIэхэм  жэуап къызэрептам 
щхьэкIэ. Мыхьэнэшхуэ зиIэ 
фи лэжьыгъэр къывэ хъу-
лIэну ди гуапэщ!

Епсэлъар
БАГЪЭТЫР  Луизэщ.

Ди цIыхухэм сыт щыгъуи
узэхахынущ икIи уакъыгурыIуэнущ

Уи унэжь хуэдэ щыIэкъым

Налшык и кхъухьлъатэ телъэтыкIы -
пIэр гъэмахуэ лэжьэгъуэ зэманым те-
хьэщ. НобэкIэ, Мэзкуу къалэм и «Шере-
метьево» аэропортым махуэ къэс 
 кхъухьлъатэ макIуэ, ауэ, мэкъуауэгъуэм 
и 1-м щегъэжьауэ, абы къахыхьэнущ 
«Внуково»-м лъэтэнухэри. 

НАКЪЫГЪЭМ и 29-м щегъэжьауэ          
Санкт-Петербург къалэм тхьэмахуэм 
 къриубыдэу щэ кхъухьлъатэхэр кIуэнущ: 
бэрэжьей, мэрем, тхьэмахуэ махуэхэм. 

Налшык телъэтыкIыу кхъухьлъатэхэр 
Къэзан къалэм тхьэмахуэм тIэу кIуэнущ - 
махуэкумрэ тхьэмахуэ махуэмрэ. На-
къыгъэм и 2-м щегъэжьауэ Сочэ къалэм 
зы тхьэмахуэм тIэу лъэтэнущ - бэрэ-
жьеймрэ щэбэтымрэ. 

Абыхэм нэмыщI, мазэм къриубыдэу 

 рейсищ щагъэзэщIэнущ Кувейт - Мадинэ 
лъэныкъуэмкIи.

КъищынэмыщIауэ, Кавказ Ищхъэрэм и 
«Новапорт-Холдинг» компанием лэжьы-
гъэ пыухыкIахэр ирегъэкIуэкI Налшык и 
кхъухьлъатэ телъэтыкIыпIэм текI кхъухь-
лъатэхэр здэкIуэ лъэныкъуэхэм я бжы -
гъэм къыхэгъэхъуэным хуэунэтIауэ. Пса-
лъэм папщIэ, Истамбыл Анадолэ къалэ -
хэр абыхэм къахэша хъунымкIэ. 

ЩЭУЕЙ  Былэ.

Гъэмахуэ лэжьэгъуэ 
зэманым тохьэ

ПЩЫХЬЭЩIЭ Ахьмэд:    

ПщыхьэщIэ Ахьмэд терроризмэм зэрыпэщIэ-
тынур иджыри еджакIуэу зыхуэкIуа гупсысэт: 
2005 гъэм жэп уэгъуэм и 13 махуэ шынагъуэм 
 Налшык къалэм къытеуахэм я зэран екIат щIалэм 
и адэшхуэм. УIэгъэ  хъуат зауи-бани емыкIуэкI 
пэтрэ,  къалэ уэрамым здрикIуэм... Илъэситху 
дэкIри, нэхъ шынагъуэж къэхъуащ: щIэпхъаджа-
щIэхэм яIэщIэ кIуэдащ Ахьмэд и адэр - КъБР-м и 
муслъымэнхэм я дин IуэхущIапIэм и унафэщIу 
щыта ПщыхьэщIэ Iэнас. ЩIалэм быдэу мурад 
ищIащ: щалъхуа щIыналъэм, Хэкум и бийхэм, 
т еррорым, цIыху мамырхэм яку зэ ныкъуэкъу 
дэзылъхьэхэм япэщIэ тыным и гъащIэр триухуэну.

Ахьмэд зауэлI хахуэ хъуащ. Калининград гъу-
напкъэхъумэ институтыр къиухри, Кърым Рес-
публикэм къу лыкъу щищIэну ягъэкIуащ. Дзэ Iуэху 
хэхам щыщIидзам, запасым щыIэ зауэлIт, ар-
щхьэкIэ кIуэну хуит занщIэу ящIакъым. ИужькIэ 

езыр щIэлъэIури дэкIащ. ТIасхъэщIэх, ебгъэ ры-
кIуэ гупхэм и къулыкъур щрихьэкIащ, лъатэ Iэ-
мэпсымэхэр къэху тэ нымкIэ гупым и командиру 
щытащ. УIэгъэ хьэлъэ хъуа нэужь, унэм къигъэ-
зэжащ, щIалэгъуалэр гъэсэным, хэкупсэу къэгъэ-
хъуным, щалъхуа республикэм IуэхуфIкIэ хуэ-
щхьэпэным теухуауэ и лэжьыгъэм пещэ. 

Мы зэманым ар «Хэкум и хъума кIуэхэр» щIы-
налъэ фондым и лэ жьа кIуэщ, урысей псэкупсэ-
щэнхабзэ  лъапIэныгъэхэр хъумэнымрэ гъэбы-
дэнымкIэ КъБР-м и Iэтащхьэм и деж щыIэ сове-
тым хэтщ, абы къыхуагъэ фэщащ «Кавказым 
щищIа къу -лыкъум папщIэ» дамыгъэр. Ахьмэд 
 тедгъэпсэлъыхьащ дзэ Iуэху хэхам хэтхэм зэ-
радэIэпыкъу Iэмалхэм, террорыр къызыхэкIымрэ 
зэрыпэщIэ тыпхъэмрэ, щIалэгъуалэр абы зэры-
щытхъумэнум, нэгъуэщIхэми. Къыд жиIахэм фы-
щыдогъэгъуазэ.



ЦIыхур хэмыIэбэмэ…

«Махуэкум»  и  къыдэкIыгъуэр  зыгъэхьэзырар
ФЫРЭ  Анфисэщ.

Къытпэплъэм

и  нэщэнэ
ГъэщIэгъуэнщ

Адыгэхэр -
Кърымым

1995 гъэм США-м щыIэ 
Йеллоустоун паркым ды-
гъужь зыбжанэ ирау-
тIыпщхьауэ щытащ щIэ-
ныгъэлIхэм. А Iуэхугъуэм 
щIыуэпсым зэрызыкъы-
дигъэзэнум зыри хащIы-
кIыртэкъым абыхэм.

АБЫ ипэ къихуэу, илъэс 
70-кIэ а паркым щыпсэуа-
тэкъым зы дыгъужь. ИкIи, 
шынагъуэншэу зэрыпсэум 
къыхэкIыу, а щIыпIэм щы-
хьыр щыбэгъуат. ЩIы-
уэпсым лей хэткъым жаIэ, 
ауэ щыхьыр апхуэдизкIэ 
куэд хъуати, щIыпIэм лей 
къытехьэрт - удзи, жыги, 
 къуацэ-чыци, хъунри, мы-
хъунри зэтрашхыхьурэ, 
 паркыр кIуэдыжыгъуэм 
иуват. 

Дауи, Йеллоустоун пар-
кым ираутIыпщхьа ды-
гъужь 14-м абы щыхьу итыр 
зэтрашхыхьыфакъым, ауэ 
щIыуэпсыр къэгъэщIэрэ-
щIэ жынымкIэ сэбэпышхуэ 
хъуащ. Дауэ? Дыгъужьхэм 
ящышынэурэ, ахэр щызэ-
хэзекIуэ щIыпIэхэм екIуа-
лIэртэкъым щыхьхэр. 
 Щхъуэжьхэми хуэм-хуэму-
рэ хагъэщIырт щыхьым я 
бжыгъэм. Апхуэдэу, илъэ-
сихым къриубыдэу паркым 
и жыгхэр тхукIэ нэхъыбэ 
 хъуащ, дзыдзэхэр къэунэху-

Лъэпкъ IэщIагъэхэр

жащ, псыр из щыхъужым, 
бдзэжьейри щыбэгъуащ. 
КъищынэмыщIауэ, ды-
гъужь хэм фIыуэ хагъэ -
щIащ хьэIуцыдзым я бжы-
гъэр. Абы и фIыщIэкIэ тхьэ-
кIумэкIыхьхэмрэ дзыгъуэ-
хэмрэ зыкъаужьыжри, 
абы хэм къещакIуэ къа-
шыргъэхэмрэ жьынду хэм-
рэ куэд къэхъуащ. Мыгувэу 
къыкъуэжыжащ щыхьхэм 
зэтрашхыхьа, хаута мэра-
кIуэ чыцэхэр. Ауэ псом 

нэхъ рэ нэхъ гъэщIэгъуэныр 
мыращ: псым и лъагъуэм 
зиукъуэдиижащ, и Iуфэхэр 
зэрыубыдыжащ, паркым и 
географием зихъуэжащ 
фIы и лъэныкъуэкIэ. А 
 псори зи фIыщIэр щыхьым 
я бжыгъэр кIэрызыгъэхуа 
дыгъужь пщыкIуплIырщ! 

Мы хъыбарыр иджыри зэ 
щыхьэт тохъуэ цIыхур щIы-
уэпсым хэмыIэбэмэ, зэры-
нэхъыфIым езыр-езыру 
псо ри зэрызэпишэчынум.

Псэущхьэхэр фIыуэ тцIыхуу къытщыхъуж щхьэкIэ, ды-
зыщымыгъуазэ куэд хэлъщ Iуэхум. Мы тхыгъэмкIэ фыщыд-
гъэгъуэзэнщ абыхэм ящыщ зыбжанэм.

КIэпхъхэр мыхъуамэ, апхуэдиз жыг дунейм темытынкIэ 
 хъунт. Сыту жыпIэмэ, гъуэмылэу ягъэтIылъа жылэхэр ща-
гъэпщкIуар ящогъупщэжри, ахэр щIым хокIэ.

Пылым и зы дзэр килограмми 9 мэхъу.
БыдзышэкIэ япI псэущхьэхэм я лъыр плъыжьщ, хьэпщ-

хупщым ейр гъуэжьщ, омарым ейр щIыхущ.
ХъумпIэцIэджхэр зэи жейркъым. ХъумпIэцIэджым, махуэм 

тIэу къызэтеувыIэурэ, дакъикъи 8-кIэ зигъэпсэхуа нэужь, 
лэжьыгъэм пещэж.

Африкэ Курытым къыщыхъуа басенджи хьэ лъэпкъыр 
къызэрыгуэкI унагъуэхьэм ещхьщ, зэи банэркъым жумыIэмэ.

Хыбжыр (дельфиныр) щыжейм деж и щхьэ куцIым и зы 
лъэныкъуэращ зызыгъэпсэхур, адрейр Iэгъуэблагъэм къыщы-
хъум «кIэлъоплъ». Аращи, ахэр щыжейкIэ, сытым дежи я нэ 
лъэныкъуэр зэтехащ.

Метр 20 зи кIыхьагъ угорь бдзэжьей лъэпкъым къыпкърыкI 
электрокъарум уэздыгъэ 12 пигъэнэфынущ.

Блэхэм я напIэр зэтепIами, ихъуреягъкIэ къэхъур ялъагъу.
Дзыгъуэшхуэхэр мэдыхьэшх, бгъэкIылмэ.
Метр 300 зи кIыхьагъ гъуэ зы жэщым къриубыдэу щIи-

тIыкIыфынущ щIыIубнэфым.
Къуаргъым Iей епщIамэ, ищIэр ищIэжу уигъэбэмпIэфынущ, 

ар апхуэдизкIэ леймыгъэгъущи.
Жэмыр мэбу, хьэр мэбанэ, адакъэр маIуэ. Ауэ жирафым 

 макъ иIэкъыми, зыри къигъэIуркъым.
Мэшбэвыр къабзэлъабзэщ. Ар шха нэужь, «кърикъухьар» 

зэщIекъуэж.
Мыщэ хужьхэр сэмэгурыгъазэщ.
Бдзэжьей дыщафэхэм напIэзыпIэм къэхъуаращ ящIэжыр, 

апхуэдизкIэ щыгъупщэхщи.
Креветкэм и гур и щхьэм илъщ.
НэщIэпкIэр къэмыушу илъэсищкIэ жеифынущ.
Страусым и нэр и щхьэ куцIым нэхърэ нэхъ инщ.
Дыгъужьым зэ шхэгъуэу лы килограмм 20 хуэшхынущ.
ЩыIэщ хьэндыркъуакъуэ лIэужьыгъуэ, и щхъухь ткIуэпсым-

кIэ цIыху 2200-рэ хуэукIыну.
Акулэхэр, динозаврхэм япэIуэкIэ псэуащ. Абыхэм я къуп-

щхьэлъапщхьэ къагъуэтахэм илъэс мелуан 450-рэ я ныбжьу 
 къахутащ щIэныгъэлIхэм.

Пингвинхэр «щызэрышэкIэ», хъум мывэ цIыкIу саугъэт                     
хуещI и щIасэм. Ар бзым къищтэрэ и абгъуэм ирилъхьэмэ, 
«псэлъыхъум» дэкIуэну арэзыуэ аращ.

Дыщэджэдым (павлиным) нэхъ бзу дахэ щымыIэу жаIэ. Ауэ 
абы и кIапэ щхъуэкIэплъыкIэр пымытамэ, къызэрыгуэкI ада-
къэм ещхьынут.

Махъшэр тхьэмахуитIкIэ псы емыфэу мэпсэуф.
Дзыгъуэшхуэхэр апхуэдизкIэ псынщIэу мэбагъуэри, зы 

илъэсым къриубыдэу зэхъузэбзым мелуаным нэс шыр къа-
щIохъуэ.

ХьэIуцыдзыр (шакалыр) щIы щIагъым щIэсу малъхуэ.
Бжьэм игъэIу «жьжьжь» макъыр къыздикIыр фщIэрэ? И 

 дамэхэм. Абы дамиплI тетщ, зы дакъикъэм 11400-рэ иIэту.
Тарантул бэджыр илъэситIкIэ псэуфынущ ерыскъыншэу.
УIэгъэ хъуа е къэщта опоссумыр къытохуэ, лIам хуэдэу. Абы и 

нэм гъащIэ щIэмытыжу мэдий, и жьэм тхъурымбэ къыжьэдо-
кI, мэ ещI. Ар зыгъэшынар е къещакIуэр IукIыжмэ, опоссумыр, 
зыри къыщымыщIам хуэдэу, къызэфIоувэж.

Ирландием, Исландием, Гренландием, Антарктидэм блэ 
щыIэххэкъым.

Сахарэ къумым щыпсэу хъумпIэцIэджыщхъуэхэм градуси 
158-рэ хуабэу яхуошэч.

Бэджейхэр (скорпионхэр) жэщым къоблэ.
Японием ущыхуозэ ягъэсауэ тыкуэным щыщэхуэф номин.
Дзыгъуэр зи цIыкIуагъ къупщхьэ 230-рэ иIэщ. ЦIыху бали-

гъым 206-рэщ иIэр.
Дунейм псэущхьэ лIэужьыгъуэу тетым я процент 70-р бакте-

риещ.

нобэкIэ ГолубинкэкIэ зэджэр пасэрей зэ-
маным Фоты-къалэ (фо зыт) адыгэ жылэу 
щытащ. Ди лъэпкъэгъухэр зэрыщыпсэуам 
щыхьэт те хъуэ хьэпшыпхэр къыщыщIахы-
жащ Сюй рен быдапIэм, Алустон, Фунэ, Ку-
чук-Ламбатэ, Чембалэ нэгъуэщI щIыпIэхэ-
ми. Къищы нэ мыщIауэ, Партенитрэ Алуш-
тэрэ я зэхуаку дэлъ щIыналъэм адыгэ уэркъ 
и тету, абы и шыпхъур Феодорэм и уна-
фэщIым и щхьэ гъусэу зэрыщытам щыхьэт 
техъуэ тхыгъэхэр къыхэнэжащ тхыдэм. 

Иджы упщIэ къоув… Щхьэ къиIэпхъукIа 
адыгэхэр я Iуэху щыдэкI, пщIэ къыщыхуащI, 
щалъытэ щIыпIэм? 

Тырку сулътIанхэр КърымымкIэ къыщы-
Iэбэм, ар яубыдыну къыщебгъэрыкIуэм, хы-
тIыгум и хъумакIуэу къэуващ абы тес адыгэ-
хэм я дзэр. Тхыгъэхэм къазэры хэ щыжым -
кIэ, уэру къызэрехьэжьа тыркудзэм пэлъэ-
щакъым Феодорэ теса ди лъэп къэгъухэр. 
ЗэрыпхъуакIуэр куэдкIэ нэхъыбэт. АдрыщI 
адыгэхэм я нэхъыбэм я щхьэр  халъхьащ а 
зэхэуэ гуащIэхэм. Къэнэжа Iэбжьыбым зы-
зэщIакъуэри, хэкум къекIуэлIэжащ. Ищ хьэ-
IуэкIэ зи гугъу щытщIа Къэбартэ псы  Iуфэм 
Iуса адыгэ жылэм а лъэхъэнэращ  хэкум 
 къыщагъэзэжар, Инал Нэху пщыш хуэр зы-
щыщри ахэрауэ хуагъэфащэ тхы дэджхэм.

Абдежым щиухакъым хытIыгум теса 
адыгэхэм я тхыдэр. Теодорэ щIыналъэр 
тырку хэм яубыду Кърым хъаныгъуэр яухуа 
нэужь, Кавказым икIыурэ адыгэхэр жылэ-
жылэу абы Iэпхъуэн щIадзащ, дзэм къу-
лыкъу щащIэну, хъаным къуэувэну. Ап хуэдэу 
къэ щIэрэщIэжащ Бахъшысэрей щIы налъэм 
щыпсэуа адыгэ къуажэхэр. Абыхэм яхэтIыс-
хьэ жащ адыгэ малъхъэ хъуа генуэзхэри. 
Хуэм-хуэмурэ генуэзхэр адыгэ хэм къахэ-
шыпсыхьащ, ди бзэри ди хабзэри къащтащ. 
Хъанхэми адыгэ малъхъэ защIурэ, дзэ-поли-
тикэ зэпыщIэныгъэхэр ягъэбыдэрт. 

«ХытIыгум тесщ нэгъуэщIыбзэкIэ псалъэ-
хэр, абыхэм ящыщуи кърым хъаным къы-
хихащ шабзауэ Iэзэу цIыху 800. Сыт хуэдэ 
Iэщэ лIэужьыгъуэри телъыджащэу зыгъэ Iэ-
кIуэ, зи бгъэгум шэ хьэзыр илъ адыгэ за-
уэлIхэрщ ахэр. И лъэ къызэрихькIэ жэ шым 
тес адыгэ шум дзапэкIэ къеузэдыф фочыр, 
апхуэдизкIэ зауэм хуэIэзэщи. ЦIыхубзхэм 
пщIэшхуэ хуащI абыхэм. Бзылъхугъэ ялъэ-
гъуамэ, жьыи щIэи зыкъаIэт, абыхэм я 
лъэIур - унафэм хуагъадэ. ЦIыхубзым и Iэ-
лъэщIыр зытрихамэ, зауэр ягъэувыIэ адыгэ-
хэм. Абы хэм я бзылъхугъэхэр апхуэдизкIэ 
дахэщи,  нэхъ лъапIэу ящэхухэри гаремхэм 
яшэ.  Уэркъ пщащэхэр Кавказым, Европэм, 
Азием,  Африкэм я унафэщIхэмрэ тетхэмрэ 
щхьэ гъусэу иратри, политикэ зэгурыIуэны-
гъэхэр нэчыхькIэ ягъэбыдэж. Абы и мыза-
къуэу, хамэ щIыпIэ гуащэу яутIыпща 
бзылъхугъэр къы зыхэкIа лъэпкъым щыщ 
цIыхухъухэри щIыгъуу ягъакIуэ, а къэралым 
къулыкъу щра хьэкIыну», - итхыжащ а лъэ-
хъэнэм Къры мым щыпсэуа тырку зып лъы-
хьакIуэ Че леби Эвлия. 

Кърым хъанхэм Адыгэ хэкур зэрыщыту я 
унафэм щIагъэувэну хэту илъэс куэдкIэ 
 къезэуащ. Нэхъыбэрэ зытеуэри къэбэрдей-
хэрат. А зауэ гущIэгъуншэхэм я Iэужьу 
Кърым хъаныгъуэм къыщыхутащ адыгэ 
щхьэхуимытхэмрэ гъэрхэмрэ. Хъаныр щIэ-
хъуэпсырт Мысырым щыIэ адыгэ мамлюк-
хэм ещхьу дзэ къызэригъэпэщыну. Апхуэдэу, 
адыгэ щхьэхуимыт защIэкIэ къы зэгъэпэща 
дзэшхуэ (мин 12) къыщIэуват кърым хъа-
ным. ЛIэщIыгъуэ зыбжанэкIэ екIуэ кIа кърым-
адыгэ зэпэщIэтыныгъэм кIэ игъуэтащ 1708 
гъэм, Къэнжал зауэм адыгэ хэм хъаныдзэр 
щызэтраукIа нэужь. 

Адыгэхэр Кърымым исащ 1783 гъэ пщIон-
дэ. Хъаныгъуэр щэщэжа нэужь зызэщIа-
къуэри, хэкум къагъэзэжауэ щытащ абы-
хэм. 

лъы пцIар къыщапщы-
тэкIэ, дохутырхэр милли-
литр 20-кIэ щоуэ инэхъы-
бэм, мы программэр мил-
лилитри 4-щ нэхъыбэ 
дыдэу зэрыщыуэр. 

Зи гугъу тщIы програм-
мэр щIыналъэ сымаджэщ-
хэм сэбэп щыхъунущ. Сы-
ту жыпIэмэ, апхуэдэ Iуэху-
щIапIэ псоми яIэкъым 
 томографие сурэтым къе-
джэф дохутыр. Абы къы-
хэкIыу, къалащхьэм и сы-
маджэщхэм зыпащIэурэ 
чэнджэщэн хуей мэхъу. 
Ари зэмангъэкIуэдщ. 

Программэр зытхахэм 
жаIэ: къэухь IэрыщIыр 
 дохутырым и пIэ зэи иувэ-
нукъым, абы и лэжьыгъэр 
щагъэпсынщIэ мыхъумэ. 

Нейрохирургием и за-
къуэкъым дызытеп сэ-
лъыхь программэр къы-
щагъэсэбэпыфынур. Ар 
хуабжьу сэбэп хъунущ 
 кардиологиемкIи. 

Иужьрей Iэмэпсымэхэм 
цIыхухэм я лэжьыгъэр 
 трахынкIэ шынагъэ зэры-
щыIэм теухуауэ урысей 
кардиохирург, РАН-м и 
академик Алекян Баграт 
жеIэ:

- Сэ апхуэдэ шынагъэ 
щыIэу къысщыхъуркъым. 
Медицинэмрэ абы епха 
цIыхухэмрэ я къалэн нэ-
хъыщхьэр цIыхум и узын-
шагъэр егъэфIэкIуэнырщ, 
гъащIэ кIыхь къигъэщIэ-
нымкIэ сэбэп хуэхъунырщ. 
Аращ сытым дежи доху-
тырхэм япэ ирагъэщу щы-
тари, къэухь IэрыщIыр 
къы щыунэхуа зэманым 
дызэрыгъуазэри. Къищы-
нэ мыщIауэ, Iэпкълъэп-
къым сэ хэIэбэн жыхуэ -
пIэр хьэлъэщ цIыхур сыт 
хуэдэ ныбжьым щитми. 
Абы къыхэкIыу, операцэ-
хэр зыгъэпсынщIэн Iэма-
лыщIэ дунейм къытехьэху 
дэри догуфIэ.

Къэухь
IэрыщIыр

къагъэсэбэп
ЦIыхум и щхьэм сэкъат 

щигъуэтам деж, операцэ 
щIынымкIэ дохутырхэм 
дэIэпыкъуэгъу къахуэ-
хъуну, къэухь IэрыщIыр 
зи лъабжьэ программэ 
къы щагупсысащ Новго-
род Ищхъэрэм. Абы елэ-
жьащ щIыналъэ сыма-
джэщым и дохутырхэр, 
МедицинэмкIэ къэху тэ-
ныгъэхэр щрагъэкIуэкI 
Приволжскэ универси-
тетым и егъэджакIуэхэр, 
ЩIэныгъэхэмкIэ Урысей 
академием физикэмкIэ        
и институтым и щIэны-
гъэлIхэр. 

ЗЭРЫЖАIЭМКIЭ, абы и 
къалэн нэхъыщхьэр - 
щхьэм траха сурэтым къи-
гъэлъэгъуар къипщытэу, 
сэкъат зыгъуэтам и ла-
жьэр къихутэнырщ. Про-
граммэм къилъытам щы-
уагъэ хэтынкIэ Iэмал иIэ-
къым, икIи дэнэ деж лъы 
пцIа итми, лъынтхуэ бэга 
хэлъми, лъынтхуэ зэпыу-
дами зы дакъикъэ нэхърэ 
нэхъ мащIэм къигъэлъэ-
гъуэнущ. Мыбдеж гу лъы-
тапхъэщ дохутырым а псо-
ри томографие сурэтым 
къриджыкIыным сыхьэт 
бжыгъэ зэрыригъэхьыр. А 
зэманым къриубыдэу сы-
маджэр зыхуей яхуэмы-
гъазэу, игъуэта дыркъуэм 
илIыкIынкIэ хъунущ. Къи-
щы нэмыщIауэ, сэкъат зы-
гъуэта щIыпIэм ириубыда 

«Гъуазджэ хъуа IэщIа-
гъэхэр» зи фIэщыгъэ гъэ-
лъэгъуэныгъэр иджыбла-
гъэ утыку къыщрахьащ 
Къэ рэшей-Шэрджэс Рес-
публикэм. Iуэхур къезы-
хьэжьар Адыгейм IэщIа-
гъэхэмрэ IэпщIэлъапщIэ-
хэмрэ я ассоциацэрщ, 
бгъэIэпхъуэ хъу гъэлъэ-
гъуэныгъэр абы къызэри-
гъэпэщащ Щэнхабзэ жэр-
дэмхэмкIэ президент фон-
дыр и дэIэпыкъуэгъуу.

УТЫКУ кърахьащ па сэрей 
адыгэхэм къагъэ сэ бэпу щы-
та хьэпшыпхэр, иджы рей 
бзылъхугъэхэм зэ рыза гъэ-
щIэращIэ, цIыхухъу хэм я фэ-
илъхьэгъуэхэм ды щIагъу 
хьэпшып цIыкIуфэкIухэр, 
щы гъынхэр, нэ гъуэщI куэ- 
ди. 

«Мы гъэлъэгъуэныгъэр 
 телъыджэ зыщIыр ди рес-
публикэм и музей экспонат-
хэм къытещIыкIахэр, цIыхубэ 
IэщIагъэм пэрыт IэпщIэлъа-
пщIэхэм я IэдакъэщIэкIхэр 
зэрыщызэхуэхьэсарщ. Ап-
хуэдэ хьэпшып телъыджэхэр 
ди къуэшхэм едгъэлъагъу-
ну, Къэрэшей-Шэрджэсым 

къэт шэну Iэмал къыдэзытар 
Щэнхабзэ жэрдэмхэмкIэ 
президент фондым и гран-
тыр къызэрытхьарщ, ап-
хуэдэуи хуабжьу къыддэIэ-
пыкъуащ Адыгэ Республи-
кэм Лэжьыгъэмрэ социаль-
нэ зыужьыныгъэмкIэ и 
ми нистерствэр. Дыщэидэм, 
пхъэм, нэгъуэщI лъэны-
къуэхэм гурэ псэкIэ етауэ 
елэжь цIыхуипщIым я Iэда-
къэщIэкIхэр къэтшащ. Ди му-
рад нэхъыщхьэр адыгэ тхы -
дэ къулейм цIыхубэр щыгъэ-
гъуэзэнырщ, ижь-ижьыж 
 лъандэрэ ди лъэпкъым къы-
декIуэкI щэнхабзэр, гъуаз-
джэр, IэпщIэлъапщIагъэр 
нэ гъуэщI лъэпкъхэм егъэ-
лъагъунырщ. Мыбы къекIуа-
лIэхэр хьэпшыпхэм еплъ къу-
дей мыхъуу, еIусэ, къызы хэ-
щIыкIар зрагъащIэ, сурэт 
трах хъунущ. Къищынэ мы-
щIауэ, дэ къыздэтшащ, 
адыгэ шхыныгъуэхэр, ахэри 
зыIуагъэхуэнымкIэ зыри пэ-
рыуэгъу яхуэхъунукъым», - 
жиIащ Адыгейм IэщIагъэ-
хэмрэ IэпщIэлъапщIэхэмрэ  
я ассоциацэм и унафэщI 
Гумэ Ларисэ.

Гъэлъэгъуэныгъэм хыхьэу 

жэрдэм зиIэхэр IэпщIэлъа-
пщIэхэм яIущIащ икIи твор-
ческэ мастер-классхэр екIуэ-
кIащ. КъекIуэлIахэр пасэрей 
макъамэ Iэмэпсымэм, шы-
кIэпшынэм кърагъэкI макъа-
мэхэм щIэдэIуащ, арджэн 
зэращIым кIэлъыплъащ, ды-
щэидэмрэ Iуданэ зэIущэ-
нымрэ хуэIэкIуэлъакIуэхэм я 
чэнджэщхэри яфIэгъэщIэ-
гъуэнащ.

- Сэ бзылъхугъэ хъуржын-
хэр сщIыну сфIэфIщ. Къи-
щынэмыщIауэ, иджырей 
бзылъхугъэхэр модэм тет 
пэтми, ди лъэпкъ щIэиныр 
фIыуэ ялъагъури, адыгэ тхы-
пхъэщIыпхъэхэр зытет ап-
хуэдэ хьэпшыпхэр ящэху. 
ЦIыхубз хъуржынхэмкIэ къы-
щIэздзащ, итIанэ си IэпэмкIэ 
зэIусща пкъыгъуэхэр утыку 
сыкъызэрихьэ фащэхэм тез-
дэу щIэздзащ, ауэрэ ды щэ-
идэм сыдихьэхауэ, пыIэхэр, 
хъуржынхэр, Iэщхьэтхьэм-
пэхэр согъэщIэращIэ. 

ТхыпхъэщIыпхъэхэм я 
 гугъу пщIымэ, ахэр тхылъхэ-
ми къыдох е дунейм уи нэгу 
къыщIегъэхьэ. Фызэрыщы-
гъуазэщи, адыгэхэр щIыуэп-
сым быдэу пыщIауэ къо-
кIуэкI, фащэхэр зэрыгъэ-
щIэрэщIа пкъыгъуэхэри 
аращ къызыхахар. А тхып-
хъэхэм мыхьэнэ яIэщ, дэт-
хэнэми зыгуэр къокI, зыгуэр 
ущегъэгъуазэ», - жеIэ Iэпэ-
Iэсэ, уэрэджыIакIуэ Хъуран 
Азэ.

Гъэлъэгъуэныгъэр къызэ-
зы гъэпэщахэм къыхагъэ-
щащ Къэрэшей-Шэрджэ-
сым нэмыщI, Краснодар 
крайми зэрыщыIар, иджыри 
я гъуэгум къыпащэну зэра-
мурадыр, уеблэмэ къала-
щхьэм дэсхэм адыгэ щэнха-
бзэр ирагъэцIыхун папщIэ 
Москва яшэну зэрызагъэ-
хьэзырыр.

ШЭРIУЖЬ  Даянэ. 

Дыкъэзыухъуреихь дунейм къыщыхъу-
къыщыщIэхэм ятеухуа щIэныгъэ цIыхухэм 
ябгъэдэлъхьэныр Iуэху дахэу зэрыщытыр 
къалъытэри, ООН-м 1992 гъэм Бразилием  
и къалащхьэ Рио-де-Жанейрэ къыщызэ-
ригъэпэща зэхуэсым мэлыжьыхьым и 15-р 
Экологие щIэныгъэхэм я махуэу щыха-
гъэунэхукIащ. 

ДЫЗЫХЭСЫХЬ къэухьым къыщекIуэкIхэм 
щыгъуазэ захуэтщIынымкIэ, я щхьэусыгъуэр 
зэхэдгъэкIынымкIэ, щхьэрыутIыпщ бгъэ ды-
хьэкIэм кърикIуэр ди нэгу къыщIэзыгъэхьэ 
Iэмалхэм язщ «Экологие щIэныгъэхэм я ма-
хуэ» зыфIащари.

ЩIыуэпсым и щытыкIэм и гугъу щащIкIэ, 
ЩIы Хъурейм тет къэралхэм я нэхъыбапIэм 
«экологие» псалъэр къагъэсэбэпын щыщIа-
дзар, блэкIам къызэригъэлъэгъуэжымкIэ, 
1866 гъэрщ. 

Къызэрырахьэжьэуи, а фIэщыгъэмкIэ ха-
гъэбелджылыкIар зыхэсыхь Iэгъуэблагъэр 
къызэрагъэщхьэпэмрэ къэзыухъуреихь ду-
нейр хэщIапIэ зыхуэхъуа псэущхьэхэмрэ 
къэкIыгъэхэмрэ зэрахущытымрэщ. 

«Экологие» псалъэр къызэрагъэсэбэпрэ 
зэманыфI дэкIами, планетэм тхьэмыщкIа-
гъэу етщIылIэм, кIэрыдгъэхун дэнэ къэна, 
хэдгъахъуэ зэпытщ. Дыкъэзыухъуреихь Iэ-
гъуэблагъэм зыщытплъыхьынщи, щIыуэп-
сыр аддэ япэхэм зэрыщытам зэрыхуэ мы-
дэжри нэрылъагъущ. Апхуэдэ ди Iуэху бгъэ-
дыхьэкIэм мащIэ-мащIэурэ дызыхуишэр 
зыхуэдэнур мы лъэхъэнэм къыдгурымыIуа-
щэми, ди щыIэкIэ-псэукIэр дяпэкIэ зэщхьы-
нур щIыуэпсым иджыпсту дызэрыхущытым 
зэрелъытари гурыIуэгъуэщ. 

Ауэ щыхъукIи, щIыуэпсым къылъыдгъэс 
мыхъумыщIагъэр зыхуэдэм гурыIуэгъуэу ды-
хэзыгъэгъуазэ, къыщыхъу-къыщыщIэхэр нэ-
къыфIэщIу ди нэгу къыщIэзыгъэувэ, а псоми 
къарикIуэнум ди гупсысэр тезышэ щIэны гъэ 
зэхэгъэкIа цIыхухэм ябгъэдэлъхьэным мы-
хьэнэшхуэ зэриIэри шэч зыхэмылъыжщ, 
псом хуэмыдэжу дыщыпсэу зэманым ар 
етлъытмэ. 

Экологие щIэныгъэхэм я махуэр Урысей 
Федерацэм гъэлъэпIэн щыщIадзар 1996 
 гъэращ. А илъэсым къыщегъэжьауэ еджапIэ 
нэхъыщхьэхэм, курыт школхэм, сабий сад-
хэм, тхылъ хъумапIэхэм, щIэныгъэ институт-
хэм мы Iуэхум хуэгъэзауэ щызэхашэ зэ хы-
хьэхэр теухуащ дыкъэзыухъуреихь дунейр 
 хъумэным ехьэлIауэ зэхэщIыкI нэс псоми, 
 балигъхэми сабийхэми, къулыкъущIэхэми, 
цIыху къызэрыгуэкIхэми, диIэн зэрыхуейм. 

Хьэлэмэтщ
- Урысей Федерацэм «эколог» IэщIагъэм 

щIэупщIэ нэхъ щиIэу ялъытэр ди къэралым и 
къалащхьэ Москварэ абы къедза щIына-
лъэмрэщ. АтIэми, а IэнатIэм бгъэдэтхэм лэ-
жьапщIэ нэхъ ин дыдэ къыщыхуагъэфащэр 
Ищхъэрэ Жыжьэрщ, нэхъри дгъэбелджы-
лымэ, щIым щIэлъ хъугъуэфIыгъуэхэр къы-
щыщIах и къуршылъэ-къырылъэхэм щыIэ-
хэрщ. 

- Америкэ Ипщэр зэрыгушхуэ Амазонкэ 
псышхуэм къедза и мэзхэм ЩIы Хъурейм и 
хьэуам зыщIишэ икIи щызепсыпсэ лъышэм 
(кислородым) и Iыхьэ тхуанэм хуэдих къыдат. 

- Швецием и унафэщIхэм зэхагъэува про-
граммэр гъащIэм и зы Iыхьэ зэрыщыхъурэ, а 
хэгъэгум зы гъэ къэмынэу, адрей къэралхэм 
щызэщIрагъакъуэу, кIэрыхубжьэрыхуу тонн 
85-м щIигъу ирашалIэ. А Хэкум апхуэдэ «ты-
гъэ» адрей щIыналъэхэм къащIыIихым 
щхьэу сыгъуэ иIэщ: кIэрыхубжьэрыхухэр ща-
гъэсыжкIэ, электрокъару къызэрыхагъэкIыф 

технологие лъэщ къызэрыщагупсысарщ. 
- США-м щыпсэухэм къадэхуэ кIэрыху-

бжьэрыхухэм я зы процентыр сабий цIынэ-
хэм кIэлъызэрахьэу хыфIадзэж бжьэхуц 
зэхэу бахэрщ (подгузникхэр). Мыхьэнэ ин зи-
мыIэу къэтлъытэнкIэ хъуну а зы процентым 
кърикIуэнур аращи, зыхуэмеижу хыфIа хуэ-
жа хэр щIым щыхэсеежынур илъэс 250-рэ 
дэкIа иужькIэщ. 

- Хы Хуэм абрагъуэм и гущIыIум щыщу, 
 Канадэмрэ Урысей Федерацэмрэ а лъэны-
къуэмкIэ щаIэ я щIыналъэхэм я зэхуаку дэ-
тым, километр зэбгъузэнатIэу мелуан 1,5-м 
нэблагъэм щоуфафэ-щоуфэразэ, щыщIо-
тIысыкI-къыщыдосеиж Азиемрэ Амери-
кэмрэ я къэралхэм пластикым къыхэщIыкIа 
я кIэрыхубжьэрыхуу тонни 120-м нэблагъэр. 
Мыри, зэрыгурыIуэгъуэщи, цIыхуцIэ зиIэр 
ды хэзыгъаплъэщ. 

«Экологие щIэныгъэхэм я махуэ» жы-
хуаIэр зытрагъэхуа мэлыжьыхьым и 15-м 
къыщегъэжьауэ мэкъуауэгъуэм и 5 пщIондэ 
(Дыкъэзыухъуреихь дунейр хъумэным и 
 махуэри хыхьэу) мы Iуэхум ехьэлIауэ ди 
къэралым щащIэну псоми «ЩIыуэпсым 
хуэщ хьэпэ пэхуэщIэхэр» фIащащ. 

А пIалъэм къриубыдэу, мэзгъэфIэнхэмрэ 
мэзкъуэдыхэмрэ, тхылъ хъумапIэхэмрэ му-
зей зэмылIэужьыгъуэхэмрэ, курыт школхэм-
рэ еджапIэ нэхъыщхьэхэмрэ, дыкъэзыухъу-
реихь дунейр хъумэнымкIэ жылагъуэ зэ-
гухьэныгъэхэм, нэгъуэщIхэми а Iуэхум 
ехьэлIауэ къыщызэрагъэпэщ хабзэ зэхуэс-
хэм щытопсэлъыхь дыкъэзыухъуреихь ду-
нейр, зэрыщыту къатщтэмэ, щIыуэпсыр 
 хъумэным ехьэлIауэ зэхэщIыкI нэс диIэн 
зэрыхуейм. 

Тхыгъэри  сурэтри
КЪУМАХУЭ Аслъэн ейщ.

Нобэ Кърыму тцIыху щIыналъэм 8-нэ 
лIэщIыгъуэм къыщызэрагъэпэщауэ щы-
тащ Константинополь патриархатым и зы 
къудамэу Гъуэт епархиер. Феодорэ зы-
фIаща щIыналъэм и члисэ лэжьакIуэхэм 
яIурылъыр пасэрей герман лъэпкъыжь -
хэр зэрыпсалъэу щыта бзэрт. ИужьыIуэ -
кIэ, 9-нэ лIэщIыгъуэхэм алыджыбзэр 
къы зэдащтащ. ХытIыгум лъэпкъ куэд 
щы зэ хэст, сондэджэр бжыгъэншэхэр 
къе кIуа лIэрт, ауэ щыхъукIи зэгурыIуэну 
зы бзэ яIапхъэти, гъуэтыбзэр къыхахауэ, 
псоми яIу рылът. Арами, а зэман жыжьэм 
хы тIыгум щыIурт адыгэбзэри!

15-нэ лIэщIыгъуэм ирихьэлIэу хытIыгур 
щIыналъэ 26-кIэ гуэшауэ, я дзэ яIэжу, мывэ 
къалэхэмрэ чэщанэ лъагэхэмкIэ къызэ-
гъэпэщауэ щIыпIэ телъыджэ къызэрыгъэ-
хъуащ. Абы и Iуфэм щызэхэзекIуэрт па сэ-
рей хьэрычэтыщIэхэмрэ сондэджэрхэм рэ. 
1475 гъэм хытIыгум тест цIыху мин 200-м 
щIигъу. 

ЗэрыжытIауэ, «Кърымыжьым» теса 
лъэпкъ хэм яхэтащ адыгэхэри. Уеблэмэ, 
хытIыгум и щIыналъэ 26-м я зыр (Керч хы 
 тIуалэм нэхъ игъунэгъуу) адыгэ уэркъ Мил-
лен ейуэ щытащ. Феодорэ и нэхъ зыужьы-
гъуэм дзэ-политикэ зэгурыIуэныгъэхэр 
 иращIылIащ хы мыдрыщI къыщыс, Адыгэ 
хэкум (Черкесие) ис адыгэхэм. Апхуэдэу 
хытIыгум куэду Iэпхъуащ ди лъэпкъэгъу-
хэри, къущхьэхэри (аланхэр), ермэлыхэри, 
нэ гъуэщI куэди. 

Адыгэр дэнэкIэ щыIами и Iэщэ-фащэкIэ, 
хабзэкIэ, хьэлкIэ кърипцIыхужыну псо ми 
 къахощхьэхукI. Мыбдежи апхуэдэу, Къры-
мыжьым и тхыдэм къыхощыж адыгэлI хъы-
жьэхэр. Шэрджэсхэр зауэлI хахуэу зэ ры-
щытым къыхэкIкIэ, ахэр хъумакIуэу къащ-
тэрт генуэз сондэджэр къулеижьхэмрэ 
иужь кIэ хытIыгур зыубыда монгол бей-
хэмрэ.  КъищынэмыщIауэ, Къаффэ адыгэ 
хьэблэ иIэт, Къарэсубэзэр пэмыжыжьэу, 
бгылъэмкIэ, - Бахъсэн къуажэр щыст. 

Адыгэ уэркъхэм я къулыкъур екIурэ-
ещхьу зэрызэрахьым къыхэкIыу, Феодорэ 
и уна фэщIхэм абыхэм къыхуагъэфащэрт 
лъапсэ къещIэкIахэр, щIы пшэрхэр, абыхэм 
къепха жылэхэмрэ мэкъумэшыщIэхэмрэ 
щIыгъуу. Абы щыхьэт тохъуэ щIыналъэ зэ-
пылъыпIэхэм деж щыса, Кърымыжьым и 
гъунапкъэ хэр зыхъума адыгэхэм я Iэщэ, 
хьэкъущыкъу, фащэ, Iэмэпсымэхэр къы-
зэрыщагъуэтыжар. Феодорэ и къалащхьэ-
ми - Мангуп Къалэ - адыгэ зауэлIхэм увы-
пIэшхуэ щаубы -дырт. Къалэмрэ абы и уна-
фэщIымрэ зы хъумэр адыгэ защIэт, дзэ-по-
литикэ и лъэ ныкъуэкIэ унафэ зыщIхэм 
шэрджэс уэркъ хэри яхэтт. Зэрыхуагъэфа-
щэмкIэ, Мангуп Къалэ удэмыхьэ щIыкIэ 
жаней адыгэ жылэ щысащ. Сыту жыпIэмэ, 
Жаней цIэр зэрихьэу ауз щыIащ Къры-
мыжьым. 

Адыгэ зыдэса щIыпIэхэм я цIэр зэрахьэу 
лIэщIыгъуэ куэдкIэ къекIуэкIащ. Псалъэм 
папщIэ, Бахъшысэрей щIыналъэм хиубы-
дэ Черкес Кермен (Шэрджэс БыдапIэ) жы-
лэр 1945 гъэращ щыкIуэдыжар. Феодорэ и 
ищхъэрэ гъунапкъэм деж щыса адыгэхэр 
зыIус Бэлбэч псым и зы къудамэм Къэбартэ 
фIащауэ щытащ. Иджыри зы щIыпIэ - 

Теддзэ тхыгъэхэм къы щыхьа 

къым.

фэщI-редактор), Къаншокъуэ Эл-
лэ (жэуап зыхь секретарь), Къар-
дэн Маритэ, Къумахуэ Аслъэн, 
 Нэ щIэпыджэ Замирэ, Чэ рим Ма-
рианнэ, Щхьэ щэмыщI Изэ.

Футбол 

Мэкъумэш 
Iуэхухэр

Зэныбжьэгъугъэр къафэкIэ ягъэбыдэ

Къытхуигъэнащ и уэрэдхэр

IэнатIэм и 
пщIэр къаIэт

Телъыджэхэр къыщохъу Европэм макIуэ

Iыхьэ ныкъуэм щIигъур

Аслъэн къихьащ Кубокыр

Европэм алыдж-урым бэнэкIэмкIэ и чемпионату 
Албанием и къалащхьэ Тиранэ мэлыжьыхьым и 20 - 
26-хэм щекIуэкIынум, ди гуапэ зэрыхъущи, хэтынущ 
Къэбэрдей-Балъкъэрым и гъэсэн КIэмпIарэ Марат. 
УФ-м и командэ къыхэхам и тренер нэхъыщхьэ Мо-
нов Николай зэпеуэм ишэну бэнакIуэхэр къыщыхи-
хым апхуэдэ дзыхь иригъэзащ ди адыгэ щIалэм. 

Урысей Федерацэм и щIыхьыр яIэту чемпионатым 
хэтыну спортсменхэр Сефершаев Эмин (кг 55-рэ), Ко-
нунов Сунер (кг 60), Емелин Сергей (кг 63-рэ), Закриев 
Эрзу (кг 67-рэ), Ахметвалеев Камил (кг 72-рэ), Степа-
нов Сергей (кг 77-рэ), Тюлюбаев Адлет (кг 82-рэ), Оста-
ев Алан (кг 87-рэ), Саргсян Артур (кг 97-рэ), КIэмпIарэ 
Марат (кг 130-рэ) сымэщ. 

Дехъуэхъунщ Марат и зэфIэкIхэр нэсу зэхьэзэхуэм 
къыщигъэлъэгъуэну, УФ-мрэ КъБР-мрэ я щIыхьыр 
лъа гэу щиIэту, дыщэ медаль иIыгъыу къигъэзэжыну. 

КЪУЭЖЕЙ Iэмин.

Армением и къалащхьэ Ереван къикIыу хъыбар 
 гуапэ иджыблагъэ къытIэрыхьащ: самбэмкIэ дуней-
псо Кубокыр къэхьыным хуэунэтIауэ абы щекIуэкIа 
зэхьэзэхуэм япэ увыпIэр щиубыдащ Къэбэрдей-Балъ-
къэрым щыщ спортсмен Абазэ Аслъэн.

УФ-м и командэ къыхэхам хэту зэпеуэм щыIа, кило-
грамм 88-рэ зи хьэлъагъхэм я деж щыбанэ адыгэ щIа-
лэм зэIущIищ абы щригъэкIуэкIати, япитIыр къафIи-
хьащ Грузиемрэ Къэзахъстанымрэ я лIыкIуэхэм. Фина-
лым ди лъахэгъур щынэхъ лъэщащ икIи бжыгъэр 6:1-уэ 
хигъэщIащ Ставрополь щIыналъэм щыщ ПIапIшу 
 Азнаур. 

Абазэ Аслъэн и гъэсэнщ Бахъсэн къалэм Щауэ Iэхьед 
и цIэр зезыхьэ и спорт еджапIэм, и тренерхэр Пшына-
щIэ Муратрэ Къарэмышэ СулътIанрэщ.

КъищынэмыщIауэ, иджы екIуэкIа зэхьэзэхуэм къри-
хьэлIащ къэрал 20-м я спортсмену, щIалэхэри хъы-
джэбзхэри зэхэту, 300-м нэблагъэ икIи ахэр щIэбэнащ 
медаль комплекту 33-м. УФ-м и командэм гупхэм я зэ-
пеуэм япэ увыпIэр щиубыдащ. Ди бэнакIуэхэр, иужьрей 
илъэсиплIым къриубыдэу, я ныпым щIэту утыкум япэу 
къихьащ, гимнри абыхэм щхьэкIэ кърагъэуащ. 

Зэхьэзэхуэр ирагъэкIуэкIащ СамбэмкIэ дунейпсо фе-
дерацэм и нэIэ щIэту икIи дунейпсо чемпионатым хэты-
нухэр щагъэбелджылыкIэ спортсменхэм абы къыща-
гъэлъэгъуа зэфIэкIхэр къалъытэнущ. 

КЪАНШЫУЕЙ Алим. 

Къэбэрдей-Балъкъэрым 
футболымкIэ 2026 гъэм и 
гъэмахуэ зэхьэзэхуэм и 
етIуанэ джэгугъуэм хьэлэ-
мэт куэд къыщыхъуащ. Псо м 
нэхърэ нэхъ телъы джэр чем-
пионыр псынщIэ ды дэу 
къызэрыхагъэ щIа рщ.

РЕСПУБЛИКЭМ и нэгъабэ-
ре й  зэхьэзэхуэм и дыщэ ме-
далхэр къэзыхьауэ щыта 
Алътуд и «Искра»-м, пэплъа 
щIагъуэ щымыIэу, Урыху 
къуа жэм къыщ ефIэкIащ абы 
и щIыпIэ командэр. Джэгум 
кърикIуэнур наIуэ хъуащ зэIу-
щIэм и япэ Iыхьэм. ЯпэщIыкIэ 
Тэнащ Тамерлан 25-нэ 
дакъи къэм бжыгъэр къызэIу-
ихащ, къыкIэлъыкIуэу Лам-
пIэжь Ис лъам ар игъэбэ-
гъуащ, загъэпсэхуну икIыным 
куэд имыIэжу. Чемпионым 
Iуэхур игъэзэкIуэжыну къэнэ-
жа зэманым зричащ, ар-
щхьэкIэ къикIа щыIэкъым 
икIи 0:2-уэ хэгъэрейхэм фIа-
хьащ. Хэт ищIэн, алътуд-
дэсхэр игъэбэ лэрыгъауэ 
къы щIэкIынущ пэщIэдзэ 
джэгугъуэм Аргудан къикIа 
«Бедик»-р бжыгъэшхуэ 
дыдэкIэ, 7:1-уэ, зэ ры ха-
гъэщIам икIи къащигъэхъуа-
гъэнущ адэкIи тыншу адрей-
хэм ефIэкIыну. Апхуэдэу 
пщIэ зэрымыхъунум и дерс 
щхьэпэ «Урыхум» къаритащ. 
ДяпэкIэ абы бэнэныгъэр 
къы зэрызэщIигъэплъэнум 
шэч хэлъкъым.

Зэхьэзэхуэм бжьыпэр щи-
убыдащ Бабугент и «Ло-

 Къэбэрдей-Балъкъэрым футболымкIэ и гуп нэхъыщхьэм 
2026 гъэм и гъэмахуэ зэхьэзэхуэр зэрыщекIуэкIыр 

Командэхэр

«Логоваз»
«Спартак-Д»
«Ислъэмей»
«Яникой-1961»
«Тэрч»
«Урыху»
«Псыкуэд-Марвил»
«Искра»
«Малка»
«Черкес»
«Бедик»
«7 Вершин-Шалушка»

1.
2.
3.
4.
5.
6.
7.
8.
9.
10.
11.
12.

КъБР-м и Музыкэ къэрал 
театрым мэлыжьыхьым и 
11-м щызэхуащIыжащ «Iуа-
щ хьэмахуэ и щыгу щагъэза-
щIэ къафэхэр» лъэпкъхэм 
зэдай IуэрыIуатэ фес ти ва-
лыр . Зэхыхьэр УФ-мрэ 
 КъБР-мрэ ЩэнхабзэмкIэ я 
министерствэхэм къызэра-
гъэпэщащ.

КЪБР-М И Музыкэ театрым 
и пэIущIэ пэшым щагъэуват 
Къэбэрдей-Балъкъэрым и Iэ п-
щIэлъапщIэхэм я лэжьыгъэ-
хэр щызэхуэхьэса «Лъэхъэ-
нэхэр зэпызыщIэ» гъэлъэ-
гъуэ ныгъэр. Фестивалым хэ-
тахэмрэ абы и хьэщIэхэмрэ 
яфIэ гъэщIэгъуэну зэпаплъы-
хьащ гъуазджэм и IэпэIэсэхэм 
я IэрыкIхэр. Апхуэдэу, зи лэ-
жьыгъэ абы хагъэхьа цIыхубэ 
IэпщIэлъапщIэхэм абдеж 
мас тер-классхэр щатащ.

Музыкэ къэрал театрым мэ лы жьыхьым 
и 12-м ще кIуэ кIащ  Къэбэрдей-Балъкъэ-
рым и цIыхубэ артист, ком пози тор, музы-
кант, шансон макъамэм хуэ Iэзэу щыта 
Амирамов Ефрем къы зэралъ хурэ илъэс 
70 зэрырикъуам теухуа фэеплъ пшыхь. Ар 
къызэригъэпэщащ КъБР-м Щэн хабзэмкIэ 
и министерствэм.

ПШЫХЬЫР щыщIидзэм къызэхуэсахэр 
Ами рамов Ефрем зы дакъикъэкIэ хуэщы-
гъуащ. ЭкранымкIэ къатащ артистым 
 игъэзащIэу щыта уэрэдхэмрэ усэхэмрэ 
щыщ. 

- Мы пшыхьыр иджыри Ефрем псэууэ 
дгъэхьэзырат, и иужьрей концертыр фIыуэ 
илъагъу Налшык къалэм щригъэкIуэкIыну и 
хъуэпсапIэти. Щхьэусыгъуэ гуэрхэмкIэ ар 
мызэ-мытIэу игъэIэпхъуащ. Хэт ищIэрэ, 
мып хуэдэу хъуну иухагъэнт. Ныщхьэбэ 
дызэхуэсащ Ефрем и уэрэдхэр, усэхэр, и 
 гъащIэмрэ и гуащIэмрэ дигу къэдгъэкIыжы-
ну, ар ди гъащIэм зэрыхэтам папщIэ фIыщIэ 
хуэтщIыну, – жиIащ КъБР-м щэнхабзэмкIэ и 
министр Къумахуэ Мухьэдин. – Ефрем и лэ-
жьыгъэхэм гъащIэ кIыхь яIэну, куэдрэ 
 уты кухэм щагъэзэщIэну дыщогугъ. Пшы-
хьым къытхуеблэгъащ Москва, Израилым, 
нэ гъуэщI щIыпIэхэм къикIа хьэщIэхэр. 

Ефрем и ныбжьэгъу, УФ-м щIыхь зиIэ и 
артист Мирзабеков Михаил жиIащ и адэ-
анэр дунейм щехыжам, Ефрем нэхъыжьыфI 
зэрыхуэхъуар, илъэс 40-м нэблагъэкIэ зэ-
ныбжьэгъуу зэрыщытар. Абы КъБР-м Щэн-
хабзэмкIэ и министерствэм фIыщIэ хуищIащ 
мы фэеплъ пшыхьыр къызэрызэригъэпэ-
щам папщIэ. 

Амирамов Ефрем ипхъу Леерэ и пхъу-
рылъ ху Меделинрэ фIыщIэ хуащIащ пшы-
хьым къекIуэлIахэм. Лее тепсэлъыхьащ и 
адэр цIыху телъыджэу, лэжьыгъэр япэ ири-
гъэщу зэрыщытар, и усэхэмрэ уэрэдхэмрэ 
ящыщ и ныбжьэгъухэм тыгъэ зэрахуищIар, 
абыхэм зыхуагъэзэху, щIэупщIэ яIэху 
зэращымы гъупщэнур, утыкум щигъэзэщIэ-
ну хунэ мыса хэри къызэрыщIэнар. АдэкIэ 
щIигъужащ гъащIэ купщIафIэ езыхьэкIэ 
Ефрем Кавказымрэ Израилымрэ пыщIэны-
гъэ быдэ  хуиIэу зэрыщытар.

- Ди хэкуэгъу, ныбжьэгъу Амирамов 
 Еф рем и уэрэдхэр Урысейми дуней псоми 
щы цIэрыIуэщ. Абы къытхуигъэнащ цIыхубэм 
фIыуэ ялъэгъуа макъамэхэмрэ уэрэдхэмрэ. 
Лъэпкъ зэныбжьэгъугъэр, зэгурыIуэр, 
 щалъхуа щIыналъэр зыгъэлъапIэу, цIыхухэр 
фIыуэ зылъагъуу щыта артистыр 
 тщы гъупщэнукъым. Къытхуигъэна лэжьы-
гъэхэм фIы , гуапагъэ, дахагъэ, зыужьыны-
гъэ къы пэ кIуэну дыщогугъ, – жиIащ  КъБР-м 
и  Парламентым щэнхабзэмкIэ, граждан 
жыла гъуэм зегъэужьынымрэ хъыбаре гъа-

щIэ Iуэху хэмкIэ и комитетым и унафэщI 
 Текуев Амурбий.

Зэхыхьэм къыщыпсэлъащ Ефрем щеджа 
Налшык и курыт еджапIэ №6-м и пионер гъэ-
сакIуэу щыта Молокановэ Жанель, и классэ-
гъуу щыта Кочетов Виктор, школ  уна фэ щIым 
и къуэдзэ Гериевэ Маринэ, нэ гъуэщI хэри. 

Къэпсэлъахэм къыхагъэщащ хьэл-щэн, 
гъэсэныгъэ дахэ зыхэлъа, макъамэр фIыуэ 
зылъагъу унагъуэм къыхэкIа, зэфIэкI ин зиIа 
Ефрем ягу къызэринар, абы къыщIэна 
уэрэдхэм яфIэфIу зэредаIуэр, цIыху цIэрыIуэ 
хъуа нэужьи, щеджа школыр, и ныб жьэ гъу-
хэр абы зэрыщымыгъупщар.

Амирамов Ефрем и усэхэм къеджащ 
пшыхьыр езыгъэкIуэкIа Аттаев Азнор,  Нал-
шык къалэм и курыт еджапIэ №6-м и 
еджакIуэхэу Гъубжокъуэ Амалиерэ Должен-
кэ Юрэрэ. Гериевэ Маринэ утыку кърихьащ 
Ефрем хуитха усэр.

Аттаев Азнор ягу къигъэкIыжащ Амира-
мов Ефрем и гъащIэмрэ гуащIэмрэ. Ар-
тистыр 1956 гъэм мэлыжьыхьым и 11-м Нал-
шык къыщалъхуащ. И адэ-анэм пщIэшхуэ 
яхуищIырт щIалэм. ХъыджэбзиплIрэ щIа-
литIрэ зыпIа и анэ Марие бын гъэсэныгъэр 
япэ изыгъэща бзылъхугъэщ. Унагъуэр 
макъа мэм дихьэх къудейтэкъым, атIэ хьэуа 
пэ лъытэу абы ирибауэу яIауэ жыпIэ хъунущ. 
И адэ Григорий Карачаевск уэрэдымрэ къа-
фэмкIэ и ансамблым и япэ унафэщIт икIи и 
балетмейстерт. Ефрем Музыкэ школым щы-
щеджэм езыр-езыру гитарэ еуэу зригъэсащ. 
7-нэ классым щыщIэсым и ныбжьэгъухэм я 
гъусэу «Джины» гупыр къызэрагъэпэщауэ, 
езыхэм ятха уэрэдхэр ягъэзащIэрт. 1991 
гъэм Амирамовым и «Молодая» уэрэдыр 
куэдым зэуэ ягу дыхьауэ, уеблэмэ дзапэ 
уэрэди яхуэхъуат, телевиденэмкIи зэпы  мы у у э 
къатырт. Ефрем Кремлым 1995 гъэм дыгъэ-
гъазэм и 3-м япэу щитащ «Белым по чёрно-
му» и концертыр. Пшыхьыр ягу ирихьат икIи 
артистым Iэгуауэшхуэ хуаIэтат абы щы-
гъуэм. Высоцкий Владимир и гъащIэмрэ 
гуа щIэмрэ теухуа «Всенародный Володя» 
документальнэ фильм 2000 гъэм игъэхьэзы-
ращ Амирамовым. Ари абы и ехъулIэны-
гъэшхуэу къэплъытэ хъунущ. 

Концертыр ягъэдэхащ Амирамов Ефрем и 
лэжьыгъэхэм щыщ зыгъэзэщIа и ныбжьэгъу 
уэрэджыIакIуэхэу Мирзабеков Михаил, «Ма-
заль» гупым и уэрэджыIакIуэ Мелихов Бо-
рис, Хардай Мухъутар, Хъыжьырокъуэ Су-
лътIан, Сокъур Ольгэ, Кесаев Эльбрус, Лий 
Аслъэн, «Кабардинка» ансамблым, 
 КъБКъУ-м и «Каллисто» театрым, КъБР-м и 
Музыкэ къэрал театрым и балетым и къэ-
факIуэ Щэбэтыкъуэ Изабеллэ сымэ, нэ-
гъуэщI хэми.

БЖЬЫХЬЭ Розэ. 
Сурэтхэр Карей Элинэ трихащ. 

Урысей Федерацэм мыIэ-
рысэу къыщрахьэлIэжым и 
нэхъыбэр къыщагъэкIыр 
Кавказ Ищхъэрэрщ, нэхъ 
щхьэтечу жыпIэмэ, Къэбэр-
дей-Балъкъэрымрэ Ставро-
поль краймрэщ, къитащ 
иджыблагъэ «Центр Агро-
аналитики» IуэхущIапIэм. 

АБЫ и IэщIагъэлIхэм къы-
зэрабжамкIэ, а щIыналъи-
тIым зэгъусэу къалъос 
пхъэщ  хьэмыщхьэу кърахьэ-
лIэжым и процент 55-м нэб-
лагъэр икIи иджырей техно-
логие ехьэжьахэр я лэжьы-
гъэхэм къызэрыхашэм и 
фIы гъэкIэ мыIэрысэ жыг 
хадэхэм къыхагъахъуэ, гъавэ 
бэв кърахьэлIэж зэпытщ. 

Iуву зэкIэщIэса жыгхэм 
къы пачыжа мыIэрысэу цIы ху-
хэм иращэр процент  75-м 
ноблагъэ, мыдрей жыг ха-
дэжьхэм къраххэм елъытауэ, 
жаIэ абыхэм. Сату щIапIэхэм 
щIалъхьэ мыIэрысэм и куэ-
дагъри илъэсым и лъэхъэ-

Къэбэрдей-Балъкъэрыр мы 
махуэхэм Кавказым и лъэпкъ 
къафэхэм я щэнхабзэ къала-
щхьэ хъуащ. Фестивалым и 
программэм хыхьэу, Курза-
лым мэлыжьыхьым и 10-м 
кон церт гукъинэж щитащ ща-
пхъэу къалъыта «Арабеск» 
къэфакIуэ ансамблым. Те-
мыркъан Юрэ и цIэр зезыхьэ 
Къэрал концерт гъэлъэгъуа-
пIэм «Шагъдий» къэфакIуэ 
ан сам блым республикэхэмрэ 
щып сэу хэмрэ ди хьэщIэхэмрэ 
а махуэм я нэгу зыщрагъэу-
жьащ. ЩоджэнцIыкIу Алий и 
цIэр зезыхьэ Къэбэрдей къэ-
рал драмэ театрым пщы-
хьэщ хьэм концерт щатащ 
уэрэ дымрэ къафэмкIэ «Шэ-
джэм псыкъелъэхэр» цIыхубэ 
ансамблым, лъэпкъ уэрэ-
дыжь хэмкIэ «Нартан» ансам-
блым, щапхъэу къалъыта 

«Джигиты Чегема» къэфакIуэ 
гупым. Кулиев Къайсын и 
цIэр зезыхьэ Балъкъэр къэ-
рал драмэ театрым концерт 
щитащ цIыхубэ къафэ хэмкIэ 
«Амир» сабий ансамблым. 
Фес тивалыр ягъэбжьыфIащ 
Аб хъазым, Армением, Бе лору-
ссием, Осетие Ищхъэрэ-Ала-
нием, Адыгейм, Къалмы къ ым, 
Ингушым, Осетие Ип щэм, 
Шэшэным къикIа артис т хэ м, 
ди республикэм и къэ фа кIуэ-
хэмрэ уэрэджы Iа кIуэ хэмрэ. 

Концертым еплъахэм псом 
хуэмыдэу я гур хагъэхъуащ, 
щIэщыгъуэ ящыхъуащ нэ-
гъуэщI щIыналъэхэм къикIа 
гуп цIэрыIуэхэм я къафэ 
гъуаз джэхэмрэ. Къапщтэмэ, 
укIэ лъыплъыну гъэщIэгъуэнт 
1937 гъэм къызэрагъэпэща, 
Къал мыкъым и «Тюльпан» 
къэфакIуэ ансамблыр. Осе-

тие Ипщэм и «Симд»-р 1936 
гъэм къэунэхуащ. Абхъазым 
и «Гунда» ансамблыр респуб-
ликэм и къэрал филармо-
нием щолажьэ 1977 гъэ 
 лъан дэрэ. Дызэрыгушхуэ, ду-
ней псом щыцIэрыIуэ «Кабар-
динка», «Балкария» ансамбл-
хэри илъэс 90-м щIи гъуауэ 
утыку итщ.

МахуиплIым къриубыдэу зи 
щэнхабзэ хъугъуэфIыгъуэхэр, 
къафэ гъуазджэр республи-
кэм щызыгъэлъэгъуа артист-
хэмрэ гуп телъыджэхэмрэ хэ-
тащ фестивалыр зэрызэ-
хуащIыжым теухуауэ къызэ-
рагъэпэща концертым. КIэух 
пшыхьым иращIэкIа концер-
тыр ягъэдэхащ уэрэджы Iа-
кIуэ хэу Текуев Амурбий, Бэр-
бэч Аскэр, ДыщэкI Артур, 
 Жаникаев Эльдар, Енин Ев-
гений, Любавинэ Ольгэ (Бе-

лоруссие), Аветисян Нарекрэ 
Нахапетян Микаэлрэ (Арме-
ние), пасэрей уэрэдхэр зы-
гъэзащIэ «Джэ ныкъу», къэ-
факIуэ «Нартшау» ансамбл-
хэм (Адыгей), «Кабардинка», 
«Бал кария», «Шардан» (Къэ-
бэрдей-Балъкъэр,  «Симд» 
(Осетие Ипщэ), «Нохчо» (Шэ-
шэн), «Магас» (Ингуш) къэ -
факIуэ ансамблхэм,  КъБР-м 
и Музыкэ къэрал  театрым и 
хорым. Пшыхьыр щызэхуа-
щIы жым абы зы къыщы-
зыгъэлъэ гъуахэм зэ да гъэ зэ-
щIащ «Кабардино-Балкария» 
уэрэ дым рэ зэныбжьэгъугъэм 
и къафэрэ. 

«Iуащхьэмахуэ и щыгу ща-
гъэзащIэ къафэхэр»  Iуэры-
Iуатэ фестивалым хэта къэ-
факIуэ гупхэмрэ уэрэ джы-
IакIуэхэмрэ иратащ щIыхь 
тхылъхэмрэ саугъэтхэмрэ. Хьэ-
щIэхэр республикэм зэры щыIа 
махуэхэр гъуаз джэ, щэнхабзэ 
хъу гъуэфIыгъуэхэм я дахагъэ-
хэмкIэ гъэнщIат, къэ факIуэ хэм 
республикэм щагъэкIуа ма-
хуэхэр гукъинэж ящы хъуауи 
къыщIэкIынущ, шэч хэ мылъу. 

2010 гъэм ирагъэжьа фес-
тивалым нэхъри зэрызиуб-
гъур, и программэр нэхъ 
 щIэ щыгъуэ зэрыхъур нэры-
лъа гъущ. Лъэпкъхэм я псэр 
зы хэлъ уэрэдым, макъамэм, 
къа фэ гъуазджэм цIыхухэр 
зэ рызэкъуигъэувэр, ахэр фI ы м, 
дахагъэм, гуапагъэм зэ-
рыхуигъэушыр иджыри зэ ди 
нэгу щIэкIащ. 

ХьэщIэхэм жаIащ ди щIы-
налъэм щагъэкIуа махуэхэр 
гукъинэж икIи нэгузыужь зэ-
ращыхъуар, Iуащхьэмахуэ 
лъа пэ, щIыпIэм и нэгъуэщI 
зы гъэпсэхупIэхэм я дахагъы р, 
абы щыпсэу цIыхухэм да лъэ-
гъуа гуапагъэр ягу зэры ды-
хьар, нэгъуэщI лъэпкъ хэм я 
къа фэ гъуазджэм, фащэ хэм, 
щэнхабзэм, хабзэм кIэ-
лъыплъыну IэмалыфI зэра Iар, 
республикэм иджыри къы-
трагъэзэну зэрахъуэпсапIэр. 

ТЕКIУЖЬ Заретэ. 
Сурэтхэр Къарей Элинэ 

трихащ.

Пшыхьхэр

нэхэм куэдкIэ епхащ икIи, ап-
хуэдэу щыхъукIи, щэхуакIуэ-
хэр пхъэщхьэмыщхьэ гуа-
кIуэмкIэ къызэрызэгъэпэща 
хъуар нобэ куэдкIэ нэ-
хъыфI щ, ипэ илъэсхэм еп-
лъытмэ. 

2025 гъэм Урысей Федера-
цэм езым къигъэкIыжа мыIэ-
рысэхэмкIэ цIыхухэр къызэ-
ригъэпэщащ процент 80-м 
щIигъукIэ. Къэралым и жыг 
хадэгъэкI IэнатIэм зэрызиу-
жьым и щыхьэтщ а пхъэщ-
хьэмыщхьэр зэры зэпэмыу-
быдар, мыIэрысэм щимычэ-
зу лъэхъэнэхэм деж хамэ 
щIыналъэхэм кърашахэм да-
щыхуэныкъуэ къэхъуми. Ауэ 
плъапIэхэр щыIэщ, иужьрей 
илъэсхэм иджырей жыг ха-
дэхэр жыджэру зэрагъэ тIы-
сыр къэлъытауэ, УФ-м къы-
щагъэкIа мыIэрысэхэмкIэ 
щэхуакIуэхэр 2028 гъэм ири-
хьэлIэу,проценти 100-кIэ къа-
хузэгъэпэщыну. 

Урысей Федерацэм и пхъэ щ-
хьэмыщхьэр и теплъэкIи, 
фIагъкIи, IэфIагъкIи хамэ 
къэралхэм къыщагъэхъуам 

фIыуэ йофIэкI. Апхуэдэу щы-
хъукIи, мыIэрысэу экспортым 
ягъэкIуэм и куэдагъри, зда-
утIыпщ къэралхэм я бжы-
гъэри нэхъ мащIэщ: ди щэ-
хуакIуэхэм я нэхъыбэр СНГ-м 
хыхьэхэрщ. ЖыпIэнурамэ, 
2025 гъэм ди мыIэрысэхэр 
нэхъыбэу зыхуаутIыпщар Бе-
лоруссиемрэ Узбекис-
танымрэщ.

Илъэс блэкIам и шыщ хьэ-
Iум – жэупэгъуэм къри-
убыдэу Кавказ Ищхъэрэм и 
Россельхознадзорым и щIы-
налъэ къудамэм къипщытащ 
Къэбэрдей-Балъкъэрым и 
мы Iэрысэу тонн мин 37-м 
щIигъу икIи ахэр хурагъэшащ 
ди къэралым и адрей щIына-
лъэхэм. Абы нэмыщI, хамэ 
къэралхэми экспорт ща-
гъакIуэ щыIэщ. 

ХЬЭЩОКЪУЭ Алыдж.

говаз»-м. Аргудан щыIэу ар 
«Бедик»-м ефIэкIащ. Оч-
коитI кIэ абы къыкIэроху зэ-
ры темыгъэкIуауэ зэбгъэдэ-
кIыжа «Ислъэмеймрэ» 
«Спар так-Д»-мрэ. 

Турнир таблицэм и кIэух 
увыпIэхэр зэдагуэш пэщIэ-
дзэ джэгугъуитIри бжыгъэш-
хуэкIэ зыфIахьа «7 Вершин-
Шалушка»-мрэ «Бедик»-м-
рэ. Абыхэм яхэтщ Шэджэм 
ще кIуэкIа зэIущIэ гуащIэм зы 
топ закъуэкIэ нэхъыбэ къы-
щызыхудагъэкIа «Черкес»-р. 

Иджы щыгъуазэ фыхуэт-
щIынщ Къэбэрдей-Балъкъэ-
рым футболымкIэ 2026 гъэм 
и гъэмахуэ зэхьэзэхуэм и 
етIуанэ джэгугъуэм къари-
кIуа бжыгъэхэм: «Черкес» 
(Шэджэм) - «Псыкуэд-Мар-
вил» (Псыкуэд) – 3:4, «Бе-

дик» (Аргудан) - «Логоваз» 
(Бабугент) – 1:3, «Урыху» 
(Урыху) - «Искра» (Алътуд) - 
2:0, «7 Вершин-Шалушка» 
(Щхьэлыкъуэ) - «Малка» 
(Малкэ) – 1:7, «Ислъэмей» 
(Ислъэмей) – «Спартак-Д» 
(Налшык) - 3:3.

«Тэрч» (Тэрч) – «Яни-
ко й-1961» (Яныкъуей) зэIу-
щIэр ягъэIэпхъуащ.

КъыкIэлъыкIуэ джэгугъуэр 
дызыхуэкIуэ щэбэтымрэ тхь э-
махуэмрэ зэхэтынущ. А ма-
хуэхэм зэхуэзэн хуейщ: мэ-
лыжьыхьым и 18-м - «Малка» 
- «Ислъэмей»; мэлыжьы-
хьым и 19-м – «Яникой-1961» 
- «7 Вершин-Шалушка», «Сп а р-
так-Д» - «Черкес», «Искра» - 
«Тэрч», «Логоваз» - «Урыху», 
«Бедик» - «Псыкуэд-Марвил» 
командэхэр. 

ХЬЭТАУ Ислъам. 

2026 гъэм и фокIадэм 
Къэ бэрдей-Балъкъэрым и 
курыт еджапIэхэм ящыщу 
иджыри 10-м мэкъумэш-
тех нологие классхэм хуэ-
дэхэр къыщызэIуахынущ. 
Iуэхугъуэхэр ирагъэкIуэкI 
«ЕрыскъыпхъэмкIэ шына-
гъуэншагъэр къызэгъэ пэ-
щыным хуэгъэпса техноло-
гиехэр» лъэпкъ пэхуэщIэм 
хыхьэ «АПК-м IэщIагъэлI-
хэр хуэгъэхьэзырын» щIы-
налъэ пэхуэщIэм ипкъ 
 иткIэ икIи абыхэм я къа лэн 
нэ хъыщхьэр щIэблэр 
 мэ къу мэш IэщIагъэхэм де-
гъэхьэхынырщ, школым 
къыщыщIадзэу нэхъри ха-
гъэгъуазэурэ мэкъумэш 
IэнатIэм IэщIагъэлIхэр 
уни верситетхэм щыхуа гъэ-
хьэзырынщ, а лэжьыгъэм 
хэтхэм я пщIэр къэ Iэ-
тыжынырщ.

МЭКЪУМЭШ-технологие 
классу тIурытI къыщызэ-
Iуахынущ Бахъсэн, Аруан 
щIыналъэхэмрэ Бахъсэн 
 къалэмрэ, зырыз – Дзэлы-
къуэ, Лэскэн, Шэджэм, Шэ-
рэдж районхэм. Абыхэм 
нэмыщI, нэгъабэ и фо-
кIадэм щегъэжьауэ мэкъу-
мэш классхэр щыIэщ Май 
къалэм, Куба, Кыщпэк, 
Красноармейскэ жылэхэм. 

Абыхэм щеджэхэм биоло-
гие, химие, физикэ, мате-
матикэ дерсхэр куууэ щра-
гъэдж, иджырей обрудова-
нэхэмкIэ къэхутэныгъэхэр 
щрагъэкIуэкI, къыхахыну Iэ-
щIагъэхэм хуэижь зэрыхуэ-
хъуну Iэмалхэм щагъэ-
гъуазэ. 

КъищынэмыщIауэ, мэкъу-
мэш-технологие классхэр 
къыщызэIуах хъуну курыт 
еджапIэхэр здэщыIэн хуейр 
цIыху мин 50-м нэхърэ нэ-
хъыбэ зыщымыпсэу къалэ-
хэмрэ жылэхэмрэщ, езыхэр 
зэраухуэрэ е къызэрагъэ-
щIэрэщIэжрэ илъэситхум 
щIимыгъуауэ, IэщIагъэлIхэр 
лэжьыгъэкIэ къызэзыгъэ-
пэщыну мэкъумэш Iуэху-
щIапIэри километр 30-м 
нэхъ рэ нэхъ пэмыжыжьэу 
щыту.

ЩЭУЕЙ Болэ.


